Монгол Улсын Их Хурлын 2010 оны хаврын ээлжит чуулганы Байгаль орчин, хүнс, хөдөө аж ахуйн байнгын хорооны 4 дүгээр сарын 13-ны өдөр /Мягмар гариг/-ийн хуралдаан 11 цаг 20 минутад Төрийн ордны “В” танхимд эхлэв.

Байнгын хорооны дарга, УИХ-ын гишүүн Б.Батбаяр ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 21 гишүүнээс 15 гишүүн ирж, 75.0 хувийн ирцтэй байв. Үүнд:

Чөлөөтэй: Г.Батхүү, Ц.Цэнгэл, Ж.Энхбаяр
Өвчтэй:   Ц.Шинэбаяр
Тасалсан: Л.Гүндалай
Нэг. “Ус” үндэсний хөтөлбөр батлах тухай УИХ-ын тогтоолын төсөл /хэлэлцэх эсэх/

Хэлэлцэж буй асуудалтай холбогдуулан Байгаль орчин, аялал жуулчлалын сайд Л.Гансүх, Зам тээвэр, барилга, хот байгуулалтын яамны Төрийн нарийн бичгийн дарга Д.Бат-Эрдэнэ, Байгаль орчин, аялал жуулчлалын яамны Тогтвортой хөгжил, стратегийн төлөвлөлтийн газрын дарга Ц.Банзрагч, Усны газрын дарга Ц.Бадрах, Усны үндэсний хорооны нарийн бичгийн дарга Д.Доржсүрэн, Хүнс, хөдөө аж ахуй, хөнгөн үйлдвэрийн яамны Бэлчээрийн усжуулалт хариуцсан мэргэжилтэн Д.Батмөнх, Газрын харилцаа, барилга, геодези, зураг зүйн газрын хэлтсийн дарга Ө.Цэдэндамба, УИХ-ын Тамгын газрын  Эрх зүй,  хууль тогтоомжийн хэлтсийн зөвлөх А.Туул, Байнгын хороодын ажлын албаны дарга Д.Одсүрэн, Байгаль орчин, хүнс, хөдөө аж ахуйн байнгын хорооны зөвлөх Д.Мягмардорж, референт Х.Хулан нарын бүрэлдэхүүнтэй ажлын хэсэг байлцав.

Тогтоолын төслийн талаарх төсөл санаачлагчийн илтгэлийг Байгаль орчин, аялал жуулчлалын сайд Л.Гансүх танилцуулав.

Төсөл санаачлагчийн илтгэлтэй холбогдуулан УИХ-ын гишүүн Су.Батболд, Х.Баделхан, Д.Энхбат, Г.Баярсайхан, Ц.Сэдванчиг, Н.Ганбямба, Б.Батбаяр  нарын асуусан асуултад Байгаль орчин, аялал жуулчлалын сайд Л.Гансүх, Д.Бат-Эрдэнэ, Банзрагч, Ц.Бадрах, Д.Доржсүрэн, Д.Батмөнх нар хариулж, тайлбар хийв.

Хэлэлцэж буй асуудалтай холбогдуулан УИХ-ын гишүүн Х.Баделхан, Д.Энхбат, П.Алтангэрэл, Г.Баярсайхан, Ц.Сэдванчиг нар санал хэлэв.

Б.Батбаяр: -“Ус” үндэсний хөтөлбөрийг батлах тухай УИХ-ын тогтоолын төслийг УИХ-ын чуулганы хуралдаанаар хэлэлцье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн П.Алтангэрэл УИХ-ын чуулганы нэгдсэн хуралдаанд танилцуулахаар тогтов.

Хуралдаан 13 цагт өндөрлөв.

Тэмдэглэлтэй танилцсан:

БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН 

ХОРООНЫ ДАРГА
Б.БАТБАЯР
Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ





Б.БАТГЭРЭЛ


УИХ-ЫН 2010 ОНЫ ХАВРЫН ЭЭЛЖИТ ЧУУЛГАНЫ БАЙГАЛЬ
    ОРЧИН,  ХҮНС, ХӨДӨӨ АЖ АХУЙН  БАЙНГЫН ХОРООНЫ 

4 ДҮГЭЭР САРЫН 13-НЫ ӨДРИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ
Хуралдаан 11 цаг 20 минутад эхлэв.


Б.Батбаяр: -УИХ-ын Байгаль орчин, хүнс, хөдөө аж ахуйн байнгын хорооны хуралдаан эхэлснийг мэдэгдье. Ирц бүрдсэн.


Хуралдаанаар хэлэлцэх асуудал:


1.”Ус” үндэсний хөтөлбөр батлах тухай УИХ-ын тогтоолын төсөл /хэлэлцэх эсэх/


2.Сэлэнгэ аймагт алт олборлож буй “Бороо гоулд” ХХК-ийн үйл ажиллагаатай танилцсан ажлын хэсгийн дүнтэй танилцах. Ажлын хэсгийн ахлагч гадаадад томилолтоор ажиллаж байгаа тул энэ асуудлыг хойшлуулах саналтай байна.


Үүнийг дэмжиж байгаа гишүүд гараа өргөнө үү.


-Дэмжив.


“Ус” үндэсний хөтөлбөр батлах тухай УИХ-ын тогтоолын төслийг хэлэлцэх эсэх асуудлыг хэлэлцье.


Асуудлаа баталъя.


-Батлав.


“Ус” үндэсний хөтөлбөр батлах тухай УИХ-ын тогтоолын төслийн талаарх танилцуулгыг Засгийн газрын гишүүн, Байгаль орчин, аялал жуулчлалын сайд Л.Гансүх хийнэ.


Өнөөдрийн Байнгын хорооны хуралдаанд оролцож байгаа хүмүүсийг танилцуулъя.


Л.Гансүх

-Байгаль орчин, аялал  жуулчлалын сайд 

Д.Бат-Эрдэнэ 
-Зам тээвэр, барилга, хот байгуулалтын яамны Төрийн             нарийн бичгийн дарга
Ц.Банзрагч
-Байгаль орчин аялал жуулчлалын яамны Тогтвортой хөгжил, стратегийн төлөвлөлтийн газрын дарга
Ц.Бадрах
-Усны газрын дарга
Д.Батмөнх
-Хүнс, хөдөө аж ахуй, хөнгөн үйлдвэрийн яамны Бэлчээрийн усжуулалт хариуцсан мэргэжилтэн
Ө.Цэдэндамба
-Газрын харилцаа, барилга, геодези, зураг зүйн газрын хэлтсийн дарга
Д.Доржсүрэн
-Усны үндэсний хорооны нарийн бичгийн дарга.  Эдгээр хүмүүс оролцож байна. Л.Гансүх сайд танилцуулгаа хийе.

Л.Гансүх: -УИХ-ын эрхэм гишүүд ээ. Монгол улс усны нөөц багавтар орны  тоонд багтдаг. Байгаа нөөц нь нутаг дэвсгэртээ жигд бус тархсан, хяналт менежмент сул, эрх зүйн орчин төдийлөн боловсронгуй бус. Ус хангамжийн төвшин доогуур, ариутгах  татуурга, цэвэрлэх байгууламжийн хүртээмж, хүчин чадал дорой. Боловсон хүчин, хүний нөөцийн хомсдолтой орон. 

Нөгөөтэйгүүр сүүлийн жилүүдэд дэлхий нийтэд тулгараад байгаа уур амьсгалын өөрчлөлт, хуурайшилтаас үүдэн усны нөөцийн хомсдол ихээр нэмэгдэж байгаа.

Монгол Улсын Засгийн газраас улс орны онцлогтой уялдуулан дээрх асуудлуудыг шийдвэрлэх зорилгоор 1999 онд  Ус үндэсний хөтөлбөр, 2002 онд Ус, цаг уур, орчны салбарыг 2015 он  хүртэл хөгжүүлэх хөтөлбөр, Рашаан, сувилал хөгжүүлэх хөтөлбөр, 2003 онд Төрөөс хүнс, хөдөө аж ахуйн чиглэлээр баримтлах бодлого, 2004 онд Усны шинэтгэл-21 үйл ажиллагааны чиглэл, 2006 онд Ариун цэврийн байгууламжийг сайжруулах хөтөлбөр, 2008 онд Хүн амыг эрүүл ахуйн шаардлагад нийцсэн усаар хангах хөтөлбөрүүдийг боловсруулан баталж, хэрэгжүүлж, тодорхой амжилтад хүрч байгаа.

Усны үндэсний хөтөлбөрийн хэрэгжилтийн явц, үр дүнг 2008 оны байдлаар нэгтгэн дүгнэж, Засгийн газраар хэлэлцүүлэн 2009 оны 5 дугаар сард Үндэсний аюулгүй байдлын зөвлөлийн хуралдаанд танилцуулсан бөгөөд Хөтөлбөрийг шинэчилж, УИХ-аар батлуулж, хэрэгжилтийг хангах талаар Засгийн газраас зөвлөмж гаргасан.

УИХ-ын 2008 оны 12 тоот тогтоолоор баталсан Монгол Улсын Мянганы хөгжлийн зорилтод суурилсан Үндэсний хөгжлийн цогц бодлогын Монгол Улсын хөгжлийн 5 дугаар тэргүүлэх хүрээний чиглэлийн Стратегийн зорилт 3-т зааснаар  усны нөөцийг бохирдол, хомсдолоос хамгаалах, зохистой ашиглах, хүн амыг эрүүл ахуйн шаардлагад нийцсэн усаар хангах нөхцөлийг бүрдүүлэх “Ус” үндэсний хөтөлбөр боловсруулж  хэрэгжүүлэхээр заасан нь энэхүү хөтөлбөрийг боловсруулах гол үндэслэл болж байна. Хөтөлбөрийн зорилт, хэрэгжих хугацаа, хүрэх үр дүн, шалгуур үзүүлэлтийг Үндэсний хөгжлийн цогц бодлогын хэрэгжилттэй нягт уялдаатайгаар төлөвлөв.

Байгаль орчин, аялал жуулчлалын сайдын 2008 оны 10 дугаар сарын 02-ны өдрийн тушаалаар “Ус” үндэсний хөтөлбөрийг боловсруулж, салбар дунд ажлын хэсэг байгуулж, улс орны хөгжлийн өнөөгийн төлөв байдал, хэтийн хөгжлийн төлөв, уур амьсгалын өөрчлөлтийн сөрөг нөлөөг саармагжуулах, зөөлрүүлэх, ус хангамжийг сайжруулах, гадаргын усны хуримтлалыг нэмэгдүүлэх чиглэлээр ойрын болон дунд хугацаанд авч хэрэгжүүлэх арга хэмжээний төлөвлөгөөг боловсруулан, салбарын яамдын саналыг авч, нэгтгэн тусгасан.

“Ус” үндэсний хөтөлбөрийг боловсруулахад дээр дурдсан бусад хөтөлбөрүүдийн зорилт, арга хэмжээнд дүн шинжилгээ хийж, орон нутгийн засаг захиргаанаас ойрын болон дунд хугацааны зорилт, уг хөтөлбөрт тусгах саналыг нэгтгэн оруулсан.

“Ус” үндэсний хөтөлбөр нь үндэсний хөгжлийн цогц бодлогын хүрээний хөтөлбөр учраас цогц бодлогод туссан зорилтыг хангах, цогт бодлогын үндсэн зарчим дээр суурилсан байх. Хөтөлбөр нь өөрөө хөгжлийн зорилтод чиглэсэн байх шаардлагуудыг харгалзаж үзсэн бөгөөд “Ус” үндэсний хөтөлбөрийг боловсруулах ажлын хэсгийн гишүүд болон холбогдох байгууллагуудын саналыг анхааралтай судлан үзэж, стратегийн зорилтуудад бүлэглэн хэрэгжүүлэх үе шат, зардлын урьдчилсан тооцоог гарган үйл ажиллагааны төлөвлөгөөний хамт боловсруулж, яамдаас дахин санал авсан болно. Хөтөлбөрт стратегийн 6 зорилтод чиглэсэн хоёр үе шатыг дамжин хэрэгжих 130 бүлэг арга хэмжээ туссан бөгөөд урьдчилсан байдлаар энэ хөтөлбөрийг хэрэгжүүлэхэд 3.3 триллион төгрөг шаардагдахаар байгаа.

“Ус” хөтөлбөр УИХ-ын тогтоолын төслийг Засгийн газрын хуралдаанаар хэлэлцүүлж, сайд нарын саналыг тусган УИХ-д өргөн мэдүүлсэн. Асуудлыг хэлэлцэн шийдвэрлэж өгнө үү.

Б.Батбаяр: -Л.Гансүх сайдад баярлалаа. Тогтоолын төсөлтэй холбогдуулж асуулт асуух, тодруулга авах гишүүд байна уу?

Су.Батболд: -“Ус” хөтөлбөрийг Засгийн газраас өргөн барьж, хэлэлцэж байгаа  явдал нь цаг үеэ олсон ч, хоцорсон гэж болох асуудал. Монгол ерөнхийдөө хэдхэн жилийн дараа бараг усгүй болох байх гэж бодоод байна. Гаднаас ус худалдаж авах байх. Тийм учраас үүнийг яаралтай хэлэлцэх нь зүйтэй байх. Ерөнхийд нь энэ асуудлыг дэмжиж байна.

Сайхан хөтөлбөр байна. Хөтөлбөрөөс асуух зүйл байхгүй. Энд ганц ойлгомжгүй юм бол Эгийн голын 220-ын станцыг дахин барина гэсэн байна. “барилга байгууламж, техник, эдийн засгийн үндэслэлийг боловсруулж, барилгын ажлыг эхлүүлэх боломжийг судалж шийдвэрлэх гэсэн байна /3.3.31 дээр/. Энэ чинь аль хэдийн барина гээд, тэр байтугай зээлийн хэлэлцээрийг эхлүүлнэ гэсэн. Тэгээд энэ Засгийн газар гарч ирээд байхгүй болгоод явчихсан юм. Энэ нь Засгийн газар дээр хэр зэрэг уялдаа холбоотой байдаг юм бол? М.Энхболдын Засгийн газрын үед барина гэж хэлэлцээр хийчихээд Хятадын 300 сая долларын хэлэлцээр хийгээд байгаа гэсэн чинь С.Баярын Засгийн газар больчихсон шүү дээ. Усан цахилгаан станц одоо Тайширын усан цахилгаан станц барихаар, ер нь усан цахилгаан станц барих нь зөв юмуу, буруу юмуу гээд байгаа л даа. Би байгаль орчин талаасаа, Л.Гансүх сайд танилцуулж байгаа болохоор усны бодлого ихэнхдээ Байгаль орчны яаманд төвлөрч байгаа юм болов уу гэж бодоод байгаа юм.

Байгаль орчин талаасаа хуурайшилттай, гадагш урсаад явчихдаг урсацтай голууд дээр усан сан байгуулах нь зөв зүйтэй юм шиг байгаа юм. Тэгээд ямар ааш нь хөдөлсөн юм больчихсон, одоо яагаад оруулаад ирж байна вэ?

Хоёрдугаарт, ер нь усны бодлого нь олон яамдад хуваагдаад яваад байдаг. Засгийн газар дээрээ та нар юу гэж ярьсан юм бэ? Цаашдаа үүнийг нэгтгэх юмуу, барих юмуу, тэнд хөдөө аж ахуйн ус гэхээр Хөдөө аж ахуйн яам, энд хүн амын усан хангамж дээр Барилга, хот байгуулалтын яам, усны эх үүсвэрийг хамгаалах дээр Байгаль орчны яам болоод явчихдаг ийм л юм болоод байна. 

Усны агентлаг байдаг билүү?

Л.Гансүх: -Тийм. Усны агентлаг байгаа.

Су.Батболд: -Тэр нь ямар бодлогоо, олон яамдын том, том сайд нарын үйл ажиллагааг та нар хэрхэн яаж уялдуулж байна вэ?

Гуравдугаарт, Туул гол дээр ус тогтоох далан байгуулаад хийчихнэ гээд бараг тав, зургаан жил ярилаа. Солонгосын хоёр компани өрсөлдөөд, Улаанбаатар хотын захиргаа нэг юм ярьдаг, Байгаль орчны яам нэг юм ярьдаг. Тэгсээр байгаад тэр хоёр компани хоёулаа алга болжээ. Уг нь тэр компаниуд тухайн үедээ ярьж байхдаа өөрсдөө мөнгөө гаргаад хийгээд өгье. Улаанбаатар хотод орон сууцны хороолол барих гээд, газрын асуудлыг нь шийдээд өгчихвөл бид үүнийг нь дараа эргэн төлөгдөх зарчмаар ч юмуу шийдэж болно гэсэн. Манайхны хачин, сонин араншингаас болоод нааш, цааш явсаар байгаад одоо бүр сураггүй болжээ. Туул гол дээр жаахан далан бариад, усан толио үүсгээд, хавар шороогоор шуураад байдгийг болиулахад хэцүү ажил биш баймаар юм. Үүнийг эхлүүлэхэд юу нь болохгүй байгаад байдаг юм бол? 

Зун харамсалтай байдаг. 7, 8 дугаар сард бороо орохоор жаахан ус нь урсаад явчихдаг. Ямар ч үр ашиггүй. Үүнийг эхлүүлэх тал дээр Байгаль орчны яам ямар юм ярьж байгаа юм бол гэсэн асуудал байна.

Ер нь цаашдаа, худаг их гаргаж байна. Голын дагуу ч гэдэг юмуу. Ер нь хүн бүр бараг хашаандаа худагтай, тариа тариалж байгаа хүн бүр л голын голдирлын дагуу ус гаргаад байна. Энэ дээр ямар хяналт байдаг юм, ямар гүнээс ус гаргаж байгаа юм. Яг ундарга дээр нь, судал дээр нь нэлээн дээгүүр нь хүчин чадалтай насос тавиад татчихвал доошоо ус гарахгүй ч байх юмуу. Энэ дээр бодлого байна уу? Хувийн хөрөнгөөр 15 сая төгрөгөөр худаг гаргаад усыг нь ашиглаж байгаа тохиолдолд энд ямар нэгэн байдлаар татвар ч гэдэг юмуу, өөр зохицуулалт байна уу? Тэр талаар бодож байгаа юм байна уу?

Л.Гансүх: -Би товчхон хариулъя. Манай мэргэжилтнүүд нэмэх бол нэмээрэй.

1999 онд батлагдсан хөтөлбөр энэ 10 жилийн хугацаанд нэлээн амжилттай хэрэгжсэн. Нэлээн олон хөтөлбөрүүд, энд үндсэндээ 200-гаад тэрбум төгрөгийн асуудал шийдэгдсэн байсан. Боломжийн хэмжээнд тэр зорилтынхоо хүрээнд шийдэгдсэн. Гэхдээ энэ хөтөлбөрийн хүрээнд олон хэлэлцүүлэг, томъёолол зэргээс эхлээд олон зүйл зөрчилтэй байсан. Бид энэ бүх зүйлийг цэгцэлье. 

Хоёрдугаарт, өнгөрсөн хугацаан дахь алдаа, оноогоо нэгтгэе.

Гуравдугаарт, энд боломжтой бүх хувилбарыг оруулъя гэсэн. Үүнийг хэлэлцэх явцад, жишээлбэл, Эгийн голыг оруулж ирсэн нь юу вэ гэвэл нэг талд нь гарах ёстой юм. Их Хурлын гишүүдтэй ярьж байгаад, Эгийн голын асуудлыг үүнээс хойш, түүнээс цааш ярихгүй шүү гэх мэтчилэнгийн маргаантай асуудлуудыг бүгдийг нь оруулж ирээд, тодорхой төвшинд ярилцъя гэж байгаа юм. Тийм учраас Су.Батболд гишүүний Эгийн гол, Орхоны усан цахилгаан станц, Сэлэнгэ мөрний усан цахилгаан станц гэж ярьж байгаа үнэн. Бид өнөөдөр усны нөөцийг аль болохоор Монгол улсад удаан хэмжээнд барьж үлдэх, голын эргийн экологийн системийг аль болохоор зөв төвшинд нь  барьж үлдэх юм. Усан толио аль болохоор их бий болгохын тулд голын боомтуудыг аль болохоор олон газар. Дээр нь бороо, цасны усыг тогтоодог, хөвд, цөөрмийг аль болохоор олон газар, орон нутгийн болон улсын төсөв, хувийн байгууллагуудын идэвх санаачилгаар байгуулах ийм л зорилтыг энд тусгасан байгаа.

Энэ хөтөлбөр батлагдсаны дараа үүний дагуу Засгийн газар дээр ажлын тусгай төлөвлөгөөнүүд хийгдэнэ. Дотроо маш нарийн задарна. Энд үндсэндээ 130 арга хэмжээн дээр багцлаад төсөөлж харахыг зорьсон. Үүнийг хэлэлцүүлгийн явцад бүгдээрээ янз бүрийн байдлаар цааш, нааш болох байх.

Усны асуудал олон яам газар дээр байгаа нь үнэн. Бид судалгаа хийсэн. Үндсэндээ 110-аад асуудлууд олон яам, тамгын газар дээр хуваарилагдсан байгаа. Үүнийг тодорхой төвшинд цэгцлэх ёстой. Энэ хөтөлбөр дээр бид нар эрх зүйн зохицуулалтуудыг хийнэ гэдгээ тусгасан байгаа. Үүнийг хөтөлбөр батлагдсаны дараа тэр хүрээндээ Засгийн газар дээр тодорхой төвшинд цэгцлэхийг бодно.

Туул голын асуудал бас яг үнэн. Үнэхээр Солонгосын хоёр, дээр нь манайхан өөрсдөө тодорхой төвшинд Усны газраас хийсэн ажил, дээр нь Оросын судалгаа гээд олон юманд ирээд бүгд хоорондоо сөргөлдсөн байдалтай байгаа. Бид Нийслэлийн Засаг даргын Тамгын газрын удирдлагуудтай яриад, үүнийг цэгцэлье гэдгээ тохироод, 4 дүгээр сард багтаагаад ямар төсөөллөөр, юу хийх вэ гэдгийг ярьж, эцэслэнэ. Үүний өмнө юу вэ гэвэл Солонгосын хоёр компанийг дуудаад Нийслэлийн удирдлагууд бид уулзсан, Нийслэлийн орлогч дарга Д.Ганболд тэргүүтэй төлөөлөгчид Орост очоод ерөнхий байдлаар ярьчихсан. Тэгээд бүх төсөөлөл, тал, талын саналуудыг авчихсан байгаа. Бид одоо нэгтгэж байгаад 4 дүгээр сард нэг хувилбар гаргана. Зөвхөн Туул, Сэлбийн голын усны бассейны асуудлыг шийдэх үйл ажиллагааны төлөвлөгөө тусад нь гаргаж, оруулж ирнэ.

Худаг их гаргаж байгаа асуудлын мониторинг бид хийх гэж оролдож байгаа. Энэ жилийн төсвөөр арваад худгийн мониторинг, төсөл хөтөлбөрийн шугамаар бас арваад худгийн мониторинг байгаа. Ер нь бид төлөвлөгөөгөөр бол 400-гаад цооногийг янз бүрийн газруудаар гаргахаар төлөвлөгөөтэй явж байгаа. Худаг бол үнэхээр доод талын ундрагаа хорьдог газар гэж байгаа, хорихооргүй явдаг газар гэж байгаа. Ер нь мониторингоор бүгдийг нь хянаж байгаад л энэ төвшинд шийдвэрлэх ёстой. Энэ дээр хөрөнгө, санхүүгийн тодорхой асуудлууд байгаа. Энэ хөтөлбөрт тодорхой тусгагдсан байгаа. 

Су.Батболд: -Тодруулъя. Манай хүмүүсийн ихэнх нь гэр хороололд амьдарч байна. Гэхдээ манай гэр хорооллынхон 70, 80 жил ус зөөлөө шүү дээ. Хөгжиж байгаа орнуудыг хараад байхад хүний амьдарч байгаа орчинд усыг нь хүргээд өгөхөд хүн нь халаалт, цэвэр, бохир усны асуудлыг шийдчихдэг юм байна. Солонгост бол, бид бүгдийн яриад байгаа утаа бол өндөр байшин бариад суулгачихна гээд байгаа юм. Энэ бол хэзээ ч бүтэхгүй шүү дээ. Хүний газар дээрээ байгаа газар нь тохитой байшин бариад, тэнд нь ус очоод, цэвэр усны шугам бариад  явах ёстой шүү дээ. Энэ дээр тусгасан байна. Жилдээ 30 мянган өрх юмуу. Энэ худлаа байх л даа. Энэ тал дээр Барилга, хот байгуулалтын яам юу гэж боддог юм бэ? Би бол гэр хорооллын хүмүүсийг орон сууц, м.кв нь 1 мянган долларын үнэтэй өндөр байшинд суулгана гэсэн юм ярьж байснаас гэр хороолол руу нь усыг нь аваачаад, шинэ суурилсан бүсээс ялгаа байхгүй шүү д ээ. Бид маш их олон орноор явж байна. Шинэ хороолол, шинэ юм төлөвлөхдөө эхлээд юу тавьж байна вэ гэвэл цэвэр усны шугам, бохирын шугам тавиад, зам тавиад, цахилгааныг нь татаад л өгч байна шүү дээ. Тэгэхэд хүмүүс өөрөө юмаа барьж байгаа юм.

Энэ дээр бодлого гэж байна уу, үгүй юу? Хэдий болтол бохир шивтэрээр Улаанбаатар амьсгалах юм бэ? Утаа гэж яриад байгаа боловч Улаанбаатар хотын агаар чинь шивтэрийн хүчлээр бид амьсгалаад байна. Байнга жорлонгоор амьсгалж байна гэсэн үг шүү дээ. Ингэж дахиад 70, 80 жил явах юмуу? Хэдий болтол хүүхдүүд 30, 40 литрийн бетоноор худгаас ус зөөж явах юм бэ? Афганистан, Непаль зэрэг Африкийн хэдхэн орон л ус зөөж амьдарч байх юм.  Яг тэдгээртэй адилхан Монголчууд амьдарч байна. Эндээс гарч болно шүү дээ. Энэ дээр Засгийн газрын зүгээс Барилга, хот байгуулалтын яам ямар бодлого барьж байна вэ? Тэгэхгүй бол хотын захын айлуудыг орон сууцанд оруулна гэдэг бол худлаа шүү дээ. Тэр хэзээ ч бүтэхгүй. Тэгж чадсан орон бараг байхгүй шүү дээ.

Д.Бат-Эрдэнэ: -Гишүүний хэлж байгаа асуудал бол үнэхээр тавьдаг асуудал. Энэ дээр одоо гэр хороолол байгаа газруудад мэдээж дахин төлөвлөлтийг бид бодож байгаа. Гэхдээ урьдчилаад, үүнээс өмнө гэр хорооллыг усаар нь ядаж хангая гэсэн асуудал яригдаж, хийгдэж байсан. Гэр хорооллыг усан хангамжаар хангах Азийн хөгжлийн банкны  хэд дэх төсөл билээ, тэр төслөөр Хайлааст, Чингэлтэй, Дэнжийн мянга зэргийг холбосон усан хангамжийг сайжруулах ёонкс, усан сан   бариад, үүнийгээ доош нь оруулж салаалаад, гэр хорооллын хашаа, хашаа руу нь оруулах гарцуудыг хийгээд өгсөн шүү дээ. Энэ нөхцөлд уг нь гэр хороололд байгаа хүмүүс маань өөрийн гэсэн өмчилж авсан газраа байшин, барилгаа бариад, усан хангамжаа тэндээс татаад авах худаг нь бэлэн байгаа. 1 мянга 500 куб-ын нэлээн том усан сан байгаа. Байшин барилга барихад ядаж нэг, хоёр давхар байшингуудаа бариад байхад тэндээ өөрийн гэсэн худгаасаа, том шугамаас нь салаалсан худгуудыг нь гаргаад өгчихсөн. Бололцоо нь байгаа.

Ер нь энэ чиглэлээр  Утаа гэсэн хөтөлбөр дотроос энэ том төслийг гаргаж ирээд олон их наядаа багтаасан том төсөл орж ирж байгаа болохоос биш, үүнээс өмнө өөрсдөд нь жижиг, жижиг хангамжийг нь байгуулъя гэсэн бодлого явсан.

Су.Батболд: -Сайндаа л таван мянган өрх л байгаа юм. Аймгийн төвүүд яг 1950, 1960-аад оныхоос ерөөсөө өөрчлөгдөөгүй байна. Аймгийн төвүүдээс жишээлбэл, Улаанбаатарын хэдэн зуун айлыг /микрофонгүй ярив/.

Би юу гэж хэлэх гээд байна вэ гэвэл стандарт бус гэдэг юмуу, ийм юмыг бид хиймээр байна. Биднийг цаг хугацаа хүлээхгүй байна шүү дээ. Биднийг ингээд л суусаар байтал дэлхий сөнөчихнө шүү дээ. Яагаад нэг аймгийн төвийг тийм байдлаар янзалж болохгүй гэж? Бид арай өөрөөр сэтгэхгүй бол болохгүй байна. Манайд захиргааны албан хаагчид гэж сая Д.Бат-Эрдэнэ даргын ярианд байна. Бид усан санг нь гаргаад өгчихсөн. Тэрийг чинь дараа нь өгчихсөн бол хүмүүсээ идэвхжүүлээд, ийм байшингаа барь, ингэхийн тулд чи өөрөөсөө төдөн төгрөгийг гарга гэж захиргааны байгууллага тавих ёстой юм. Манай захиргааны байгууллагын хүмүүс зүгээр цагаан захтангууд, ширээний ард суугаад байдаг. Хүмүүстээ очиж, хөдөлгөж, араасаа юм хийлгэдэггүй. Ийм байгаа юм.

Л.Гансүх: -Би энэ дээр ганцхан өгүүлбэр хэлчихье. Одоо Улаанбаатар хотын хэмжээнд хоёр чиглэлээр байгаа юм. Бүх  хүмүүсийг байшинд оруулчих гээд байгаа юм биш. Эхний ээлжинд хот төлөвлөлтийн хүрээнд нийгмийн дэд бүтэц, цэцэрлэг, сургууль, эмнэлэг зэргийн 35 газрыг чөлөөлж авч, хотынхоо ерөнхий бүтцийн хэмжээнд. Тэнд зам, дэд бүтцүүд, тухайлбал, эрчим хүчний, цэвэр, бохирын асуудлыг шийдэж авчихаад, үлдэж байгаад нь /энэ бол гэр хорооллын 20 орчим хувийг л хамарч байгаа юм/ байшингаа бариад, зээлээ аваад явах нөхцөлийг бүрдүүлэх хэмжээнд байгаа. Бүх юм мөнгө. Тийм учраас бид эдийн засгийг эрчимтэй хөгжүүлэх энэ юмаа хийж чадвал энэ хөтөлбөрөөр бид бодлогоо хийж байгаа юм.

Хоёрдугаарт, Утаагүй Улаанбаатарын хөтөлбөрийн хүрээнд бүх аймгийн төвүүд, 330-аад сумаас 96 сумын төвшинд хоёр, гурван сумын дунд үлгэр жишээ суурингуудыг байгуулъя. Энэ хэмжээнд иж бүрэн, цогцоор нь шийдье гээд Утаагүй Улаанбаатар гэдэг нэрийн дор. Яг утаанд нь зориулсан юм бол үндсэндээ 5 хувийн л мөнгө байгаа. 95 хувь нь Монгол улсын дэд бүтэц, замын асуудал. Дээр нь том суурин газруудын хотжилтын асуудлыг ус, эрчим хүч, зам, цэвэр, бохиртой нь шийдэх ийм юм оруулж ирж байгаа юм. Тийм учраас та бүхэн тэр дээр анхаарвал. Нөгөө талд Эдийн засгийн байнгын хороо яг одоо үүнийг хэлэлцэх гэж байгаа. Эрдэнэтийн үйлдвэрийн зэсийн асуудал дуусахаар би орох юм.

Б.Батбаяр: -Баярлалаа.

Х.Баделхан: -Би асуултаа тодорхой асууя. Нэгдүгээрт, урьд нь Засгийн газрын хөтөлбөрийг хэрэгжүүлээд арван жил болж байгаа юм байна. Сая сайд хэллээ. 200 гаруй тэрбум төгрөг шийдсэн гэсэн. Арван жилийн хугацаанд ийм үр дүнд хүрсэн гэж тодорхой хэлэх зүйл юу байна вэ? 

Хоёрдугаарт, энэ жилийн төсөвт мөнгө байгаа юм билээ. Өнөөдрийн байдлаар 30 тэрбум төгрөгийн зургаан төсөл хэрэгжүүлж байна гэсэн байна. Нөгөө талаар энэ оны төсөвт дөрвөн яамны мэдэлд 26 тэрбум төгрөг усны чиглэлээр төсөвт тусгагдсан юм байна. Үүгээр юу хийх гэж байна вэ гэсэн асуулт байна.

Гуравдугаарт, усны чиглэлээр төрийн бус байгууллага хичнээн байдаг юм бол. Энэ дээр хоорондоо зохицуулж байгаа, ярьж байгаа, зорилтоо шийдэж байгаа юм байна уу?

Л.Гансүх: -Би товчхон хариулъя. Манайхан тайлбарлаарай. Үндэсний хөтөлбөрийн 1999 оноос хойш хэрэгжсэн арга хэмжээний асуудлыг бид арван хуудсанд багтаасан байгаа. Үүнийг гишүүдэд тарааж өгье. Энэ дээр маш дэлгэрэнгүй байгаа. Аль аймаг, суманд, нийтийн аж ахуйн төслөөр юу хийсэн зэрэг нь бүгд байгаа юм.

Дөрвөн яамдууд юу, юу хийх гэж байгаа талаар яамдаас төлөөлөл байгаа учраас тэд хариулна. 

Усны төрийн бус байгууллагуудын асуудлаар Банзрагч нар хэлнэ биз.

Ц.Банзрагч: -Ер нь байгаль орчны чиглэлээр 800 гаруй төрийн бус байгууллага бүртгэлтэй байгаа. Түүнээс идэвхтэй үйл ажиллагаа явуулж байгаа гэж үзэж байгаа нь 130 байгаа. Тэрний 30 орчим нь ямар нэгэн байдлаар усны чиглэлээр үйл ажиллагаа явуулдаг иргэний нийгмийн олон нийтийн байгууллагууд байгаа юм.

Д.Бат-Эрдэнэ: -Зам, тээвэр, барилга хот байгуулалтын шугамаар 2010 онд 17 нэр төрлийн үйл ажиллагаа явуулж байгаа. Үүнээс нийт үнийн дүн нь 17.4 тэрбум төгрөгийн ажлууд хийгдэж байна.

Б.Батбаяр: -Д.Энхбат гишүүн асуултаа асууя.

Д.Энхбат: -Нэгэнт хэлэлцэх тухай ярьж байгаа учраас мэдээж хэрэг, дотоод техникийн чанартай асуултуудыг больё. Би нэг юм ойлгохгүй байна. Тогтоолын төсөл дээр “Ус” үндэсний хөтөлбөрийг батлах тухай гэсэн байна. Гэтэл үүнийг аваад үзэхээр “Ус” үндэсний хөтөлбөрийг батлах биш, “Ус” үндэсний хөтөлбөрийг хийж эхлэх тухай санаа байна. Яагаад гэвэл үндэсний хөтөлбөр гэдэг бол миний бодлоор бол Монгол Улсын Засгийн газар ч гэсэн хөтөлбөр, мөрөөдлийн жагсаалт хоёрыг ялгамаар юм. Энд орж ирж байгаа зүйлүүдийг хараад байхад энэ чинь хөтөлбөр биш, мөрөөдлийн жагсаалт байгаа юм. Сайнаар хэлбэл, хүсэж байгаа зүйлүүд.

Энд юу дутаж байна вэ гэвэл зорилтуудаа бичээд, нөөцүүдээ төлөвлөөд, нөөцийнхөө менежмент, институцийн асуудлыг яриад, хамгийн чухал зүйл, тоон үзүүлэлтүүд, хэмжих нэгж хэрэгтэй. Үндэсний хөтөлбөр хэрэгжсэнээр Монгол Улсад нэг хүнд ногдох усны хэмжээ яаж өөрчлөгдөх юм, усны гадаргуугийн хэмжээ яаж өөрчлөгдөх юм, усны хорь, гучин гол үндсэн индикаторууд нь юу юм бэ? Яг ийм индикаторуудаар ийм үндэсний хөтөлбөр хэрэгжсэнээр таван жилд энэ индикаторууд ингэж сайжирна гэснийг л үндэсний хөтөлбөр гэдэг шүү дээ. Түүнээс биш зүгээр процессыг бичээд худаг, ус, шанд сайжруулна гэж бичих нь хийх ажлуудын жагсаалт болохоос биш, хөтөлбөр биш шүү дээ.

Үндэсний хөтөлбөр гэж юу гэсэн үг вэ гэвэл  миний ойлгож байгаагаар бол бусад орныхыг харвал ерөөсөө Монгол улс усны салбарт барих 50 гол индикаторыг яаж сайжруулах л гэдэг асуудал юм. Энэ дээр ямар шинэ бодлого барих юм, ямар institution, зохион байгуулалтын, хууль, эрх зүйн техникийн, санхүүгийн өөрчлөлтүүд хийх юм бэ? Энэ бүгд нийлж байж үндэсний хөтөлбөр болмоор санагдаад байгаа юм. Гэтэл үүнийг уншихаар зүгээр нэг мөрөөдлийн жагсаалт. Үндэсний хөтөлбөрийг батлах тухай гэдгийг үзэхээр мөрөөдлөө батлах тухай байна. Үгүй шүү дээ. Энэ чинь үндэсний хөтөлбөрийн ноорог байна. Иймэрхүү ажлууд байна. Хөтөлбөр нь өөрөө алга байна шүү дээ. Хөтөлбөр нь өөрөө алга байна, индикаторууд нь алга, байгууллагуудынх нь methodology нь алга, хэрэгжих менежментүүдийнх нь аргууд алга, хууль, эрх зүйнх нь акциуд алга, нөөцийнх нь жагсаалтууд алга. Товчоор хэлбэл, энэ чинь хөтөлбөр биш юм.

Миний хэлэх гээд байгаа зүйл бол Их Хурлаар мөрөөдлийн жагсаалтаа ингэж. Энэ бол Байгаль орчны яамны хийхийг урьдчилсан ноорог нь л орж ирж байна. Их Хурлаар өөр юм хүсээд байна. “Ус” үндэсний хөтөлбөр гэхэд түрүүн нэг нь асуусан. Нэг хүнд ногдох усны хэмжээ гэр хороололд хэдэн литр болох юм. Туул голын усны гадаргуугийн цэвэршүүлэлт хэдэн хувь нэмэгдэх юм, Монгол Улсын усны нөөцийн хэмжээ хэдэн хувиар нэмэгдэх юм гээд яг ийм зүйлүүдийг улс төрийнх нь хүрээнд юмуу, эдийн засгийнх нь хүрээнд, зохион байгуулалтын хүрээнд л Их Хурал ярихаас биш, яамны  хэрэгжүүлэх хүсэл, арга хэмжээний жагсаалтыг бид яриад яах юм бэ? Тэгэхээр энэ чинь үндэсний хөтөлбөр биш юм. Миний ойлголт бол үүнийг үнэхээр үндэсний хөтөлбөр гээд хэлэлцвэл инээдтэй. Энэ чинь үндэсний хөтөлбөр биш. Дахин хэлэхэд, үндэсний хөтөлбөр иймэрхүү байна гэсэн л жагсаалт байна. Би Засгийн газраас хүсэлт тавимаар байна. Үндэсний хөтөлбөр гэж юуг хэлээд байгааг бас тодруулмаар байна. Тийм учраас миний санал бол үүнийг яаманд нь үндэсний хөтөлбөр болгон оруулж ирэхийг даалгах хэрэгтэй. Их Хурлаар үндэсний параметрүүдийг хэлэлцэх ёстой. Нэг хүнд ногдох усны хэмжээ, менежмент, цэвэршлийн асуудлууд, нөөцийн асуудлууд. Бид Монгол Улс усны  50 гол параметрийг л улс төрийн хүрээнд шийдэх ёстой болохоос биш, ажлын жагсаалт Их Хурлын ажил биш шүү дээ. Тийм учраас би үндэсний хөтөлбөр хийх гэж  байгаа нь сайн гэж бодож байна. Гэхдээ энэ чинь хөтөлбөр биш байна шүү дээ. Юун батлах?

Би Монгол Улсын усны нөөцийг их өөрөөр харж байгаа. Яагаад гэвэл манай хүмүүс нэг зүйлийг зөв ойлгоорой /би яриагаа дуусгачихъя/. Усыг дагаж баялаг үүсдэг, баялгийг дагаж соёл иргэншил үүсдэг. Өөрөөр хэлбэл, Монголчууд мөнгө байхаар соёл иргэншил гэж яриад байна. Үгүй шүү дээ. Туул гол байгаа учраас Улаанбаатар байгаа юм. Тэгээд үүнийгээ дагаж мөнгө үүсэж байгаа. Туул гол байхгүй бол энд соёл иргэншил сөнөнө. Дэлхийн орнууд бол усыг соёл иргэншлийн үүсвэр гэж үзэж байгаа шүү дээ. Бид энд зүгээр нэг уудаг усны тухай яриад сууж байгаа юм. Энэ чинь үндэсний хөтөлбөр биш. Үндэсний хөтөлбөр бол Монгол улс яагаад өнөөдөр хоёрхон сая хүнтэй, Хятад миллиард  хүнтэй байгаа юм бэ гэвэл усны нөөцөөсөө л болж байгаа шүү дээ. 

Б.Батбаяр: -Товчхон яриарай.

Д.Энхбат: -Тийм учраас би үүнийг  үндэсний хөтөлбөр биш гэж бодож байна.  Энэ бол зүгээр л нэг ажлын жагсаалт. Үүнийг яаманд буцааж, үндэсний хөтөлбөр болгож оруулж ирэхийг даалгах хэрэгтэй.

Б.Батбаяр: -Санал гэж ойлгож болох юм. Одоо Г.Баярсайхан гишүүн асуултаа асууя.

Г.Баярсайхан: -Би Д.Энхбат гишүүнтэй санал нэг байна. Засгийн газрын мөрийн хөтөлбөрийн жагсаалт гаргадаг. Бид намрын чуулган эхлэхэд бүгд гар өргөөд жагсаалт гаргадаг. Тэрнээс биелж байгаа юм тун ховор байдаг. Энэ бол түүнтэй яг ижил юм гарч ирж байна гэж би хувьдаа харж байна.

Голландын хан хүү Монголд нэлээн хэдэн сая долларын буцалтгүй тусламж үзүүлсэн юм билээ. 6 сая билүү, би дүнг сайн мэдэхгүй байна. Түүгээр Байгаль орчны яам ямар ажил гүйцэтгэхэд зарцуулсан бэ? Устай холбоотой юу хийсэн бэ, үр дүн нь юу байсан бэ?

Хоёрдугаар асуулт, “Ус” хөтөлбөрөөс ганц хоёр зүйлүүдийг асууя гэж бодоод байсан юм. Оюутолгой, Тавантолгойн усны асуудал хүндрэлтэй байгаа гэж ярьж байгаа. Манай судлаачид тооцоо гаргаад, тэр нь хүрэлцэхгүй гэсэн тоо, баримт гараад ирчихсэн байгаа шүү дээ. Тэгэхээр мэдээж гүний усны судалгааг нэмж хийнэ гэсэн, гидро геологийн судалгааг нэмж хайгуул хийнэ гэсэн зүйл яригдаж байгаа юм билээ. Орхон говь төсөл ч бас явж байгаа юм байна. Би Монголд хамгийн том ус дамжуулах хоолой бол Сэлэнгэ мөрнөөс татсан Эрдэнэтийн 60 км-ийн шугам гэж харж байгаа юм. Гэтэл энэ маань тэрнээс арав дахин том ийм төсөл байна.  Монголын эрс, тэс уур амьсгалтай нөхцөлд хэрэгжих нь хэр зэрэг бодитой юм бол гэсэн санал тавих гээд байгаа юм. 

Өнөөдөр Улаанбаатар хотын Толгойтын цэвэрлэх байгууламжаас өдөртөө 165 мянган м.куб /шоо метр/ бохир усыг цэвэрлээд говь руу шугамаар татах төсөл бас явж байгаа юм билээ. Энэ төслийг яагаад бодитой ажил хэрэг болгох талаар энд тусгаагүй байна вэ? 3.4.6 дээр тодорхой заачихсан байна шүү дээ. “Улаанбаатар хотын Толгойтын цэвэрлэх байгууламжид технологийн шинэчлэлт хийж, хаягдал усыг эргүүлэн ашиглах, стандартын шаардлагад нийцтэл цэвэршүүлэн байгальд хаях” гэсэн байна. “Ус” үндэсний хөтөлбөр чинь гол цэгээ олж чадаагүй байна шүү дээ. Говьд ус хүрэлцэхгүй байхад үүнийгээ эргүүлээд говь руугаа татъя л даа. Энэ асуудлыг яагаад тусгаагүй байгаа юм бэ? 

Мөн усны үнэлгээний асуудал дээр тодорхой юм заагаагүй байна. Усны үнийг дэлхий нийтийн жишигт нийцсэн үнэлгээтэй байх зайлшгүй шаардлагатай байна. Куб.метр ус 12 доллар хүрчихээд байна шүү дээ. Иргэндээ тодорхой хэмжээгээр үнэлгээтэй, уул, уурхайн компаниудад тодорхой хэмжээний үнэлгээтэйгээр дэлхий нийтийн жишигт  хүрэх зайлшгүй шаардлагатай байна. Энэ  “Ус” хөтөлбөр маш сул болсон байна гэж би үнэлж байна. Бид усыг үнэлэхгүй бол гадныхан үнэлэх технологио, ус цэвэршүүлэх технологио оруулж ирэхгүй ээ. Бид усыг үнэлгээтэй болгож байж, тэд өндөр нарийн технологио оруулж ирнэ гэж би хувьдаа харж байна.

3.3.29 дээр улс өөрийн хөрөнгөөр хайгуул хийж Оюутолгой, Тавантолгойд ариутгах татуургын байгууламжийн техник, эдийн засгийн үнэлгээ, судалгааг өөрсдөө хийх нь. Усан хангамжийн асуудлыг. Оюутолгойн хөрөнгө оруулагч чинь өөрсдөө анхнаасаа гаргана гэж ярьж байсан юм биш үү? Тэгээд яагаад бид өөрсдөө хувийн хөрөнгө оруулагчийн өмнүүр гүйж ороод байдаг юм бэ гэсэн асуудал яримаар байна л даа.

Хөвсгөл далайн асуудлыг бас яримаар байна. Бүгд л мэдэж байгаа. Гүний усны нөөц нийт нутаг даяар 2-12 метрийн хэмжээнд доош буусан байна. Би нуршаад яахав, нөгөө л олон тоо хэлмээр байна. Хөвсгөлийг хаячихаад байна. Хөвсгөл далайг стратегийн ордод бүртгэх талаар санал оруулах зайлшгүй хэрэгтэй гэж би бодож байна.

Цаашлаад Тайширын усан цахилгаан станц, Түргэний гээд. Тэр чинь усны нөөц нь хүрэлцэхгүй байна гэсэн асуудал яригдаж байгаа. Түүний ажлыг сайжруулна гэсэн байна. Яаж сайжруулах юм бэ? Усан цахилгаан станцын ус нь хүрэхгүй байхад ажиллагааг нь ямар ид шидийн арга байна вэ? Тэрийг хэлж өгөөч.

Б.Батбаяр: -Болсон уу?

Г.Баярсайхан: -Дарга аа, байж бай л даа. Би үгээ хэлж дуусаагүй байна шүү дээ. 

Б.Батбаяр: -Товчхон.

-Бадрах дарга хариулъя.

Ц.Бадрах: -Г.Баярсайхан гишүүн ээ. Голландын төслийг 2006 оноос эхэлж албан ёсоор эхэлсэн. Голланд яадаг вэ гэхээр усны нөөцийн нэгдсэн менежментийг Голландын ханхүү нь усны удирддаг. Тэр утгаараа  усны нэгдсэн менежментийг л Монголд хийе гэж анх Монголд ирэхдээ тохирсон. Тэрнийхээ дагуу 6 сая еврогийн төсөл хэрэгжиж байгаа. 9 гаруй сая доллар гэсэн үг. Энэ төсөл бол манай газар дээр бүхэл бүтэн байрлаад хэрэгжиж байна. Манайх хуулин дээрээ усны нэгдсэн менежментийн төлөвлөгөөтэй байна гээд заачихсан байгаа. Энэ төлөвлөгөөг боловсруулах, үүний үндсэн дээр Сав газруудын зөвлөлөөр тус, тусад нь төлөвлөгөө боловсруулах энэ ажил хийгдэж байгаа юм. Энэ том төсөл бол нийт Монгол орны усны нэгдсэн менежментийн төлөвлөгөө гэдгийг дэлхий нийтийн чиг хандлагаар, түрүүн гишүүний хэлдэг чиг хандлагын дагуу гаргаад Монгол орны нөхцөлд юу нь тохирох, юу нь тохирохгүй вэ гэдгийг. Манай бүс, бүслүүрээсээ болоод говьд нэг өөр байхад хангайн төслийн менежмент нэг өөр байж байдаг. Сав газрын зөвлөлүүд дотроо гэхэд олон янзын биологийн болоод ургамлын төрөл, зүйлээс болоод өөр, өөр байдаг. Ингээд ажлууд хийгдээд эхэлсэн байгаа.

Үндсэн үе шат 2009 онд хийгдсэн. Энэ дээр их олон ажлууд хийгдэж байгаа. Шаардлагатай бол танилцуулгыг нь танд хүргүүлж болно. Төслийн удирдагчаар нь манай газрын орлогч дарга ажилладаг. 2012 он гэхэд бид төлөвлөгөөний төслийг өгөх ёстой юм. 2012 он хүртэл хэрэгжинэ. Төслийн бусад үйл ажиллагаа, санхүүг нь Бээжин дэх Голландын элчин сайдын яамнаас хянаж байдаг. Тэнд нь бид  Монголд ажиллаж байгаа төслийн саналаа хүргүүлээд ажилладаг юм.

Оюутолгой, Тавантолгойн ус хангамжийн талаар судлаачдын тоо янз бүр. Түрүүн Су.Батболд гишүүн асуусан. Төрийн захиргааны агентлаг юу хийдэг вэ гэвэл бидний гол үүрэг бол төрийн өмнө судалгааны ажлыг баталгаажуулах хуулиар хүлээсэн үүрэгтэй. Бид яаж ажилладаг вэ гэвэл томъёо боддог байдлаар л бодож байгаа. Оюутолгойн хувьд та бүхэн мэдэж байгаа. Өөрсдөө 1 мянга 122 секундээр анх оруулж ирсэн. Энэ бол зохиогчдын хувилбар шүү дээ. Нөөцийг батлахдаа усны нөөц маань өөрөө урьд нь ашигт малтмал, эрдэс баялгийн нөөц гээд явж байсан. Одоогоор бүх нарийн аргачлал байхгүй болсон. Ерөөсөө онолынхоо үндсэн дээр л явж байгаа шүү дээ. Манайх 870-аар баталсан. Энд бие даасан дөрвөн усны доктор  шинжээчээр ажилласан. Энэ дээр 150 мянгад гэдэг маань өөрөө тэдний оруулж ирсэн гэнэтийн тоо шүү дээ. Хоногт 150 мянган тонн хүдэр гэдэг бол. Тэгэхээр бид 870-аас  хэтрүүлэхгүй гэдэг саналаа бүгдийг нь өгчихсөн. Их Хуралд ч гэсэн өгсөн байгаа.

Тавантолгойн ус хангамжийн талаар одоогоор бас судалгааны ажлууд хийгдэж байгаа. Түрүүн та бас нэмж асуулаа. Өөрсдийн хөрөнгөөр хийнэ гэсэн, гэтэл тэрийг нь улс болоод компаниудын хөрөнгөөр гэсэн. Ерөөсөө Усны тухай хууль маань өөрөө бас тийм л  концепцитой явж байгаа юм. Эрэл хайгуулын ажлыг улс өөрийнхөө хөрөнгөөр дангаараа хийж чадахгүй. Одоо бол зөвхөн хүн амын усан хангамжийн хэдхэн цөөхөн төгрөг гарч байна шүү дээ. Түрүүн Х.Баделхан гишүүн бас асуулаа. Байгаль орчны салбарт 1 тэрбум төгрөгийн хөрөнгө оруулалт гэдгийн тал нь аймаг, сумын төвүүдийн усан хангамжийн нөөцийг тогтоох. Яагаад гэвэл ашиглалтын хугацаа нь дууссан. Бүгд 1980-аад оны үед хийсэн байгаа юм. Тэгээд бид арван аймгийн ард гарч байна. Цаана нь дахиад арваад аймаг байна, сумын төвүүд хэрэгтэй байна гэх мэтчилэн явдаг юм. Нөөцийн судалгаан дээр үнэхээр мөнгө хүрдэггүй  юм.

Туул, говиуд дээр яагаад цэвэршихээс гарч байгаа усыг шилжүүлэх төслийг хэрэгжүүлэхгүй байгаа вэ гэж байна. Энэ нь өөрөө экологи  талаасаа хохиролтой. Та мэдэж байгаа. Туулын сав газрын 140-160 мянган м.куб хоног тутмын цэвэрлэх байгууламжаас гарч байгаа ус шүү дээ. Энэ нь өөрөө цэвэрлэх байгууламжаас доош байгаа Туулынхаа сав газарт маш их хэрэгтэй байгаа юм. Тэгэхээр тэрийг бүгдийг нь өгчих үү гэдэг нэг юм байна. Тэрнээс төсөл манай дээр хянагдаад явж байгаа л даа. Хоёр, гурван янзын төсөл байгаа. Магадгүй тэрнээс дахин цэвэрлэгээ хийх гээд Туул, Сонгино цогцолбор гээд явсан шүү дээ. Тэр арай илүү экологитой, үр дүнтэй байсан. Тэрийг буцаагаад дахин цэвэрлэгээ хийгээд, станцууд руу өгвөл тэндээс байнгын хэрэглээнээс ерөнхийдөө Туулын сав газруудын баланс алдагдахааргүй байсан юм. Одоо шууд цэвэрлэхээс гарч байгаа 160 мянган тонн усыг хоног тутмынхыг говь руу гэдэг юмуу, техникийн усан хангамж руу өгчихвөл өөрөө Алтанбулагаас доош хуйраашилт тэр чигтээ яваад Туулын цэвэршилт чадал зэрэг бүх усны балансаар тооцогддог  үзүүлэлтээр хүнд учирна. Тийм учраас бүх төслүүдийг өөрсдийг нь аваад байгаа юм.

Түрүүн Эгийн голын талаар нэг гишүүн асуусан. Бид зөвхөн Эгийн голын сонгож байсан стуард дээр бас биш юм. Яг мэргэжлийн хүмүүсийн тооцоолсноор манай орон дээр маш олон хөндлөнгүүд байж болохоор байгаа юм. Жишээлбэл, усны бонд, далан цуглуулах, барилга байгууламж, дээр нь эдийн засгийн эргэлтээр авч үзвэл цахилгаан эрчим хүч үйлдвэрлэх ч гэдэг юмуу тэр талаас нь маш олон зүйл байгаа. Өнөөдөр зөвхөн судалсан  хорин хэдэн  зүйлийг л яриад байгаа юм. Эгийн гол дээр ганц газар биш, Сэлэнгэ дээр олон, Орхон, Туул дээр олон байгаа юм. Тэр бүгдийг  “Ус” хөтөлбөрт оруулахгүй бол болохгүй байгаа.

1999 оных яасан бэ гэвэл үр дүнтэй юу, үгүй юу гэсэн нийтлэг асуудал яриад байна шүү дээ.  2005 онд Усны тухай хууль шинэчлэгдэн өөрчлөгдсөн. Тэрнээс хойш концепцийн тэс өөр зарчмууд гараад ирсэн. Хөтөлбөр нь үндсэндээ хэрэгжээд дуусчихсан байдаг. Дахиад тэр рүүгээ, хуультайгаа нийцүүлээд юм хийе гэхээр хөтөлбөргүй болохоор болохгүйг та бүхэн мэднэ шүү дээ. Уг нь хөтөлбөргүй шууд хэрэгждэг бол сайн л байна. Тэгэхдээ хөтөлбөр байхгүй бол салбараа, жишээлбэл, миний хувьд гэхэд хөтөлбөргүй бол бас л хүндрэлтэй асуудал болоод явчихдаг юм.

Усны үнийн хувьд үнэн. Үнийг бид Засгийн газарт оруулаад одоо байгаа хуулийнхаа хамгийн дээд хэмжээнд л сая 2009 оны 11 дүгээр сард хүргэсэн. Энэ жил Усны тухай хуулийн хамгийн гол хэцүү юм бол Ус, аршаан ашигласны нөөцийн төлбөрийн тухай хууль дээр хэдхэн функтээр нь зааглаад, энэ чинь бас 1990-ээд оны хууль. Хэмжээ заагаад өгчихсөн байгаа. Хамгийн дээд тал нь 1 м.куб ус 150 төгрөг байна гээд. Энэ хэмжээг авъя гэсэн манай яамны, бидний санал байгаа. Тэгэхгүйгээр хэмжээ заачихаар арван жилийн дараа ч гэсэн хэвээрээ байж байдаг. Өөр, нөгөө талаас усны тэс өөр хэрэглээ гараад ирэхэд тэр нь график, жагсаалтанд байхгүй болохоор үнэ тавьж болдоггүй ийм асуудлууд гараад байгаа юм. Энэ дээр Их Хурлын гишүүд минь дэмжиж өгөөрэй /усны үнэ дээр/.

Хөвсгөлийг стратегийн ордод бүртгэх тал дээр үнэхээр Их Хурлын шийдвэр гарахад болохгүй юм байхгүй. Яг Усны тухай хуулиар тэр ордыг стратегийн ордынх гэнэ, энэ ордыг биш гэнэ гэсэн заалт байхгүй ч гэсэн хориглосон заалт бас байхгүй. Энэ дээр магадгүй, Ц.Банзрагч дарга тодруулах байх. 

Тайшир, Дөргөний хувьд ус хүрэхгүй гэдэг шалтгаанаар бусад усны нөөцийн барилга, байгууламж дээр уг нь шалтаг болмооргүй байгаа юм. Тайшир, Дөргөн хоёрын судалгаа нь өөрөө та бүхэн мэдэж байгаа. Тэр үед хэдэн төгрөгийн тусламж орж ирээд, мэргэжлийн манайх шиг байгууллагууд байгаагүй. Зүгээр судлаачдын багаар анхны судалгааг хийлгэж байсан. Тэр үед мэргэжлийн эрх авсан байгууллагууд ч байгаагүй, дүгнэлт гаргаж хянадаг манайх шиг байгууллагууд ч байгаагүй учраас алдсан алдаанууд бий. Тэнд нуух юм байхгүй. Гэхдээ Тайширын хувьд байгалийн хүчин зүйл, бохир, тунадасны асуудлаас болж байгаа зүйл бий. Дөргөн бол хэвийн болж байгаа. Усны цуглуулга хангалттай.

Б.Батбаяр: -Ц.Банзрагч хариулъя.

Ц.Банзрагч: -Хөвсгөлтэй холбогдуулан би ганц зүйл тодруулъя гэж бодож байна. Манай яамны байр суурь бол Хөвсгөлийг зөвхөн Монголын стратегийн орд болгоод зогсохгүй, дэлхийн Хүн ба шим мандлын сүлжээнд оруулахаар хоёр, гурван жил өргөдлөө өгсөн. Хоёр дахь удаа экспертүүд ирчихээд байгаа. Тийм учраас Хөвсгөл нутгийг бид хүн ба шим мандал гэдэг сүлжээнд оруулахаар ажиллаж байгаа гэдгийг  хэлмээр байна.

Хоёрдугаарт, түрүүн сайд хэлсэн. Бид усны бодлогыг бүхэлд нь шинэчлээд Усны хуулийг өөрчлөх гэж байгаа юм. Тийм учраас Усны хуулийг өөрчлөхийн тулд энэ сайхан шинэ бодлого тунхагласан хөтөлбөр хэрэгтэй байгаа юм. Тийм учраас яаман дээр усны үнэ цэнийг нэмэгдүүлэх, Усны хуулийг шинэчлэх ажлын хэсэг байгуулсан. Тэрний гол концепци нь бодлого гарах юм. Тийм учраас би Д.Энхбат гишүүнтэй ерөнхий бүтцийн хувьд санал нэг байна. Энд бид мониторинг гээд 7 дугаар бүлэг байгаа. Үүнийг сайжруулах зүйл байгааг би үгүйсгэхгүй байна. Бүтэц нь мониторинг, зарчим, бодлого, стратегийн 6 зорилт гэж байгаа учраас манай Байнгын хороо дэмжиж, биднийг цаашид хуулийн өөрчлөлт оруулах, мөн Засгийн газраас үүнийг хэрэгжүүлэх 196 арга хэмжээг тусгасан ийм төлөвлөгөө гаргах учраас энэ бүх замыг шулуутган бодлогын бичиг баримтыг боловсруулж, сайжруулж өгөх байх гэж найдаж байна.

Д.Батмөнх: -Би ганц зүйл дээр хариулт өгье. Г.Баярсайхан гишүүн  Оюутолгойн ус хүрэлцэх үү, үгүй юу гэсэн асуудлаар асуусан. Энэ дээр би төрийн захиргааны байгууллагын хувиар биш, эрдэмтэн судлаачийн хувьд  хэлье гэж бодож байна. Ц.Бадрах дарга  870 литр секундыг баталж өгсөн гэж хэллээ. 870 лтир секунд нь жилдээ 27.4 сая куб.метр. Өөрөөр хэлбэл, Оюутолгой 100 м.куб ашиглах хэрэгцээ нь жилдээ 104 метр куб  байгаа юм. Тэгэхээр ямар ч тохиолдолд 1 мянга 122-оор нь авсан ч гэсэн Оюутолгойд нэгдүгээрт ус хүрэлцэхгүй.

Хоёрдугаарт, яаж байна вэ гэвэл 2013 оноос ашиглалтад ороод ажиллаад ирвэл нэг жилдээ ус хүрэхгүй. Хэрвээ газар доороос байгаа усныхаа нөөцийг саванд гаргаж ирээд, тэрийг ашиглах тохиолдолд уусалтын хэмжээ доод тал нь 20 секунд куб метр байгаа. Энэ бол тооцоогоор гарч байгаа юм. Энэ асуудлыг би Эрдэнэтийн уулын баяжуулах үйлдвэрийн одоогийн технологийн процесст судалгаа хийж байсны хувьд түүнтэй харьцуулан гаргаж байгаа юм.

Манайхан дотооддоо байгаа учраас нэг зүйлийг ярих нь зүйтэй. 2 мянган мм-ээс дээш ууршилттай ийм бүсэд тийм аварга үйлдвэр байгуулна гэдэг бол байж болохгүй. Энэ бол экологи, эдийн засгийн хувьд, үндэсний аюулгүй байдалд аюултай болж байгаа юм.

Ц.Банзрагч: -Худлаа юм ярих юм.

Д.Батмөнх: -Би судлаач, эрдэмтнийхээ хувьд ярина шүү дээ. Та нар юмыг завхруулдагаа болих хэрэгтэй шүү дээ.

Б.Батбаяр: -Батмөнх өө, асуудалтайгаа зохицуулж ярья.

Д.Батмөнх: -Асуудлыг яаж авч үзэх вэ гэвэл ууршилт хүндрэлтэй газар тийм үйлдвэр байгуулах биш, ууршилт багатай газар зөрж байгуулах хэрэгтэй юм.

Б.Батбаяр: -Та нар хоорондоо үгээ олохгүй байж болохгүй. Та нар энэ төсөл дээрээ ажиллаж орж ирсэн үү, үгүй юу? Эсвэл үүнийг буцаая. Д.Батмөнхийн ярьж байгаа асуудлаар бол хоорондоо зөрчилтэй юм яриад байна. Үүнийг буцаах уу?

Ц.Бадрах: -Хөтөлбөрөө яримаар байна шүү дээ.

Б.Батбаяр: -Хөтөлбөрийг буцаая.

Д.Доржсүрэн: -Би товчхон тайлбар хэлье. Д.Энхбат, Г.Баярсайхан гишүүдийн шүүмжлэл зөв. Үүнийг бид мөрөөдлийн жагсаалт биш байхаар бас хийсэн юм. 2007, 2008 онд бүтэн судалгаа яваад, хоёр, гурван тайлан гарсны дараа ерөөсөө Монгол Улсад усны бодлого гэж юу байх ёстой юм бэ? Бидэнд ямар хөгжлийн гол чиглэл байна, түүнд яаж хүрэх вэ гэсэн зорилтуудыг тодорхойлоод төлөвлөгөө гаргаад ирсэн юм. Таны яг шаардаж байгаа ямар арга хэмжээг ямар чиглэлээр авч хэрэгжүүлэх вэ, хэн хариуцах, ямар өртөг, зардал шаардагдах вэ.єт
 Өнөөдрийн параметр ямар байгаа, 2015 онд хэд хүрэх, 2020 онд хэд хүрэх вэ зэрэг бүх юмаар нь хийчихсэн цаас энд байгаа юм. Үүнийг би та хоёрт өгье.

Засгийн газар дээр хэлэлцэж байх явцад УИХ-д орж байгаа баримт бичиг зөвхөн бодлогын шинж чанартай байна гэж хэлээд, биднээр маш товчхон ийм баримт болгон оруулж ирсэн юм. Энэ нь хоёр, гурван удаа Засгийн газар дээр ярилцсан учраас энэ явцад зөвхөн бодлогын шинжтэй зүйлийг УИХ-д оруулна. Бусад мөнгө зэрэг дэлгэрэнгүй зүйлийг өөрсдийнхөө Засгийн газрын нарийвчилсан төлөвлөгөө хэлэлцэх явцад оруулж суулгаж өгөөрэй гэж бидний шаардсан учраас бид товчхон хэлбэртэй болгон оруулж ирсэн. Үүнийг та бүхэн харж үзээсэй гэж хүсэх байна. Энэ чиглэлээр хийгдсэн бүх зүйлийг та нарт өгье.

Хоёрдугаарт, усны үнэ цэнийн асуудлаар үнэхээр энэ хөтөлбөрт дахин заачихсан байгаа. 3.5.8 дээр усны асуудлыг багц байдлаар авч үзээд сав газрын менежмент, усны байгуулалтын бүтэц, зохион байгуулалтыг сайжруулах, ус ашигласны төлбөр, хураамж, бохирдуулсны төлбөр зэрэг бүх асуудлыг цогцоор нь авч үзэж байж эрх зүйн орчныг боловсронгуй болгоно гэх мэтээр бид 130 арга хэмжээ үнэхээр бидэнд хэрэгтэй байгаа, бодлогын стратегийн 6 чиглэл рүү явж байгаа.

Б.Батбаяр: -Доржсүрэн, тайлбараа товчлоорой. Хангалттай их тайлбарлаж байгаа шүү дээ. Бусад хүмүүс бас тайлбарлана. Гол юмаа тайлбарлая.

Д.Доржсүрэн: -Ингэсэн учраас та бүхнийг анхаарч үзээч ээ гэж хүсэх байна.

Б.Батбаяр: -Д.Бат-Эрдэнэ хариулъя.

Д.Бат-Эрдэнэ: -Г.Баярсайхан гишүүний нэг л асуулт байна. Энэ дээр ер нь үндэсний хөтөлбөр дотор цэвэрлэх байгууламжийг сайжруулах асуудал нэлээн гүнзгий орсон. Энэ дотроо таны саяын хэлсэнчлэн бохир усыг цааш нь саарал ус болгон дахин ашиглах. Үүнийгээ зөвхөн ундны биш, техникийн шаардлагаар ашиглая гэсэн бодлогоор хэд хэдэн заалт 3.4.9, 3.4.10, 3.4.18 зэрэг заалтууд байгаа. Цаашдаа цомхон хотхон, суурин газруудад өөрийнхөө усыг өөртөө буцааж ашиглах зүйлийг норм, дүрэм, журамд нь оруулж өгье гэсэн бодлого яамны хувьд  явж байгаа юм.

Б.Батбаяр: -Баярлалаа. Г.Баярсайхан гишүүн их товчхон асууна шүү.

Г.Баярсайхан: -Ер нь “Ус” хөтөлбөрийн гол зорилго бол Монгол улс өөрөө усны гачааллаас гарах, усыг зөв зохистой ашиглах гэсэн ийм зорилго үндсэндээ тавьж байна гэж би харж байна. Эцсийн гол зорилго нь бол “Ус” хөтөлбөр хэрэгжсэнээр ус экспортлох бололцоо байна уу? Хятад ус импортолно гэсэн яриа явж байсан. Үнэхээр усаа зөв зохистой ашиглавал экспортлох асуудлыг та бүхэн бодож байсан уу? Би зүгээр сонирхоод асууж байна.

Б.Батбаяр: -Ц.Бадрах товч хариулна шүү.

Ц.Бадрах: - Бидний ажил их удаан хугацаанд юм. 2040 он хүртэл нэлээн олон ус татах байгууламжууд хойд зүгээсээ барьчихаад бас их олон байгууламжууд, голууд дээрээ хаврын шар ус гэдэг юмуу, илүүдэл гараад явж байх усыг барьж тогтоож чадсан үед бид зохих хэмжээнд, нэг хэсэг хугацаанд ус экспортолж болно. Энэ талаар судалгаа хийгдсэн асуудлууд байдаг юм.

Ц.Сэдванчиг: -Энэ хөтөлбөрийг боловсруулахад Эрдэс баялаг, эрчим хүчний яамнаас хүн оролцсон уу? Тэр яамнаас одоо хүн байна уу?

Ц.Банзрагч: -Ер нь Их Хурлаар хэлэлцэх ажлын хэсэгт тэндээс хүн оруулаагүй байгаа. Яагаад гэвэл тоо нь хязгаарлагдмал, 8 хүний нэр өгсөн байгаа юм. Ер нь бүх Төрийн нарийн бичгийн дарга нар Засгийн газрын ажлын хэсэг дээр ажилласан. Ч.Хүрэлбаатар дарга нь бас байсан.

Ц.Сэдванчиг:   -Усны асуудал замбараагүй, энд, тэндгүй тарчихсан. Эрдэс баялаг, эрчим хүчний яаманд нэг хэсэг нь, Барилга, хот байгуулалтын яаманд нэг хэсэг нь, Хөдөө аж ахуйн яаманд нэг хэсэг нь. Ингээд усны асуудлыг хэнтэй ярихыг мэддэггүй юм. Төрийн нэг хэсэг эзгүйддэг ийм л гашуун туршлага манайд байгаа шүү дээ. Энэ хөтөлбөрөөс би нэг зүйлийг олж харахгүй байна. Уул уурхайн үйлдвэрүүдийг усаар хангахтай холбогдсон асуудлыг цэгцлэх цаг болоогүй юу. Янз, янзын аргаар тусгай зөвшөөрөл авчихаад гол, мөрнийг ширгээгээд, эсвэл голын урсгалын чиглэлийг өөрчлөөд, эвдэж сүйтгээд хаячихдаг ийм байдлаар яваад байх юмуу? Энэ талаар хөтөлбөрт туссан юм байна уу? Би олж харахгүй байна.

Энэ хөтөлбөр батлагдсанаар усны асуудлыг Л.Гансүх сайдын эрхлэх асуудлын хүрээнд эндээ зангидах юмуу? Ажиглаад байхад Ус үндэсний хороо байгуулагдах гэж байгаа юм шиг, байгуулагдчихсан ч юмуу, байдаг ч юм шиг тийм юм ойлгогдоод байгаа. Тэр салбар хороонд энэ бодлогыг зангидмаар юм энд бичсэн байгаа юм. Яг тийм байдлаар явж чадах юмуу? Ус үндэсний хорооноос хүн байна уу? Цаашдаа усны асуудлыг яаж явах юм бэ гэсэн асуудал байгаа юм. Устай холбоотой зүйлийг яриад байвал олон асуудал байна. Худаг ус, хүн амыг усаар хангах асуудал гээд. Энэ хөтөлбөр батлагдсанаар устай холбогдсон асуудлууд, тэр тусмаа зохион байгуулалтын чанартай, төр, захиргааны байгууллагын хэнтэй нь усны асуудлыг ярих юм бэ? Усны газар гээд тусдаа газар байх жишээтэй. Тэгээд энэ асуудлыг хэнтэй нь ярихыг мэдэхгүй байна. Олон эзэнтэй мөртлөө энэ ажил урагш явдаггүй, хийдэж байна. Машины дугуй хий эргэж байгаа юм шиг ажил урагш явдаггүй юм. Энэ хөтөлбөр батлагдсан ч гэсэн бодитой үр дүн гарах дээр би эргэлзээд байна. Олон эзэн, олон ажил хариуцаж байгаа нь мэдэгдэхгүй байгаа замбараагүй асуудлыг яаж цэгцлэх юм бэ гэсэн асуудал байна.

Д.Доржсүрэн: -Энэ хөтөлбөрийг улсын хэмжээнд Усны үндэсний хороо хариуцаж, координатыг нь хийж байя гэсэн байдлаар энэ хөтөлбөрт оруулсан байгаа. Энэ бол 1999 оны хөтөлбөрийн журмаар хэрэгжүүлж байгаа юм билээ. Ус бол үнэхээр олон талын, таны түрүүн хэлдгээр зургаа, долоон яамны асуудал болчихоод байгаа учраас үнэхээр үүнийг зохицуулахад хэцүү байгаа юм.

Одоо бид яаж зохицуулах гэж байна вэ гэвэл Усны тухай хуульд усны салбарын бүтэц, зохион байгуулалтыг иж бүрнээр нь авч үзээд, түрүүний Л.Гансүх сайдын үзүүлж байсан судалгаан дээр үндэслээд Усны тухай хуулиа нэлээн өөрчилж, тэгснээрээ Усны агентлаг руу гол хүчийг өгсөн. Байгаль орчны сайдад бодлогын асуудлуудыг нэлээн оруулж ирсэн байдлаар өөрчлөлт хийе гэж байгаа юм.

Уул  уурхайн  асуудлуудаар 3.3.26 дээр говийн бүсийн нутаг дэвсгэрийн хэмжээнд 1:100.000 масштабтай гидро геологийн зураглалын ажлыг хийх гэж байгаа юм. Энэ бол маш өргөн нутаг дэвсгэрийг хамарч байгаа учраас энд нэлээн хөрөнгө, мөнгөний асуудал шаардагдаж байгаа. Эндээс бид цаашдаа говийн бүсээс хэдийг хангах вэ гэдэг юмыг одоогийн байгаа ордуудаас усны нөөц цаашдаа нэмэгдэх боломж байна уу, үгүй юу гэдгийг үзээд, дараа нь ус ашиглалтыг яаж явуулах вэ гэдэг юмыг тодруулж авах ёстой.

Уул уурхайн байгууллагуудыг тухайн усыг өөрсдийнхөө технологийн усан хангамжийг ямар эх үүсвэрээр хангаж болох вэ гэдэг асуудлыг нээлттэй орхиж, тэдний техник, эдийн засгийн үндэслэлийг тодорхойлсны дараа Байгаль орчны сайдад нөөцийн бодлогоор ашиглуулах эсэхийг шийдэж байх зохицуулалттай байгаа. Энэ нь цаашдаа хэвээр явах байх гэсэн бодолтой байна.

Ц.Банзрагч: -Ц.Сэдванчиг гишүүний асуултад товчхон хариулахад усны нөөцийн асуудлыг Байгаль орчин, аялал жуулчлалын сайдаас асууна. Яагаад гэвэл бид урьд нь геологийн нөөц баталдаг байсныг Усны шинэ хууль гаргаснаар Байгаль орчин, аялал жуулчлалын сайд Усны газрын дүгнэлтийг үндэслээд баталж байгаа. Үүний сайхан жишээ бол Оюутолгой дээр ярьж болно. Оюутолгой дээр бид зөвхөн усныхаа нөөцөнд тохируулсан хүчин чадалтай байхаар баталсан байгаа.

Хоёрдугаарт, гүний хоолой, галавын говийн усны хоёр нөөц илрүүлсний галавын говийн усны нөөцийг ашиглах байх гэсэн зарчмыг нөөцөө хадгалах шийдвэр гаргаж авсан нь бодлогын төвшинд үүнийг зохицуулах боломжийг нөөцийн талаас Байгаль орчин, аялал жуулчлалын яаманд байгаа. 

Үнэхээр цаашид бид хөтөлбөрийнхөө бодлого тодорхой болоход ялангуяа хөдөө аж ахуй гэхэд хөдөө аж ахуйн ус нь Хөдөө аж ахуйн яаманд байгаа. Бид уул уурхайн усны бодлого ирсэнтэй адилаар дараа дараагийн агентлагаа өргөтгөх, бодлогынхоо хүрээнд зохицуулалт хийхэд аль болохоор төвлөрнө. Гэхдээ салбар дундын зохицуулалтууд нэлээн хэсэг хугацаанд хадгалагдах юм.

Ц.Сэдванчиг:  -Ц.Банзрагч дарга аа, би тодруулаад асууя. Тухайлбал, манай Цагаан-Уул сум бий. Тэр суманд нэг худгийн асуудал байдаг юм. Ундны ус нь хатуулаг ихтэй, шийдэгдээгүй олон жил болсон. Би энэ асуудлыг шийдүүлэх гээд чадахгүй байгаа юм. Ц.Бадрах даргад нэг хандаж үзсэн, Хөдөө аж ахуйн яам руу нэг хандаж үзсэн. Ингээд асуудал ер шийдэгдэхгүй байгаа юм. Би маш энгийн асуудлыг ярьж байна шүү дээ. Энэ асуудлыг хэн шийдэх юм бэ? Ундны асуудал, худгийн усны хатуулгийн асуудлыг хэн шийдэх юм бэ? Худаг ус, бэлчээрийн усан хангамжтай маш олон асуудал яригддаг. Хөдөө явах бүрт л яригддаг. Гаргасан худаг нь ажилладаггүй, гаргаад 7 хоноод хаагдчихдаг. Энэ асуудлыг жишээлбэл хэн шийдэх юм бэ?

Д.Доржсүрэн: -Хот суурин, суурин газрын усны хангамж  Зам тээвэр, барилга, хот байгуулалтын яамтай холбоотой. 

Ц.Сэдванчиг: -Хөдөөгийн сумын?

Д.Доржсүрэн: -Адилхан.

Ц.Сэдванчиг: -Та нар шийдэж өгөх үү? Хоёр, гурван ч худгийн асуудал байна.

Д.Бат-Эрдэнэ: -Энэ чинь аймаг, орон нутгаас тухайн усны хангамж ямар байдалтай байна вэ гэдэг асуудлаа тухайн, тухайн төсвийн мэдэгдлээ оруулаад, манай яаман дээр оруулж ирээд явдаг. Тэр зарчмаараа л явна.

Ц.Сэдванчиг: -Ерөөсөө олон жил болж байхад шийдэгдэхгүй байна. Хэзээ шийдэж өгөх юм бэ?

Д.Бат-Эрдэнэ: -Суурин газрын усан хангамж. Бэлчээр бол хамаагүй.

Ц.Сэдванчиг: -Би буруу газар хандаад байсан юм байна л даа. Тэгвэл одоо Д.Бат-Эрдэнэ даргад хандах ёстой юм байна.

Ц.Банзрагч: -Ц.Сэдванчиг гишүүний тодорхой асуудлын хувьд хөтөлбөрөөр бид хүн амын эрүүл ахуйн шаардлага хангахгүй 145 сум байгаа. Үүнийг бид маш богино хугацаанд эхний үе шатанд хүн амын эрүүл ахуйн шаардлага хангах зорилтыг бодлогоороо хийгээд өгчихөөд эдний сайдын багцаас энэ бүгд хийгдэх ёстой.

Бэлчээрийн хувьд яриад байгаа юм. Түрүүн Хөдөө аж ахуйн яамны хариуцаж байгаа асуудал бол сүүлийн хоёр, гурван жил 9-14 тэрбум төгрөг. Хөдөө аж ахуйн баг бүрт хоёр худаг барина гэх мэтээр өгсөн. Энэ дээр янз бүрийн гомдол санал байгаа. Үүнийг сая бодлогын төвшинд аль болохоор иймэрхүү зөрчилдөөнийг арилгахад л манай хөтөлбөрийн гол зангилаа асуудал. Ингэж базаж, бодлогоороо барих боломжийг энэ хөтөлбөрөөр суулгаж өгсөн байгаа. Үнэхээр өнөөдрийг хүртэл тийм замбараагүй явдал байгаа.

Д.Батмөнх: -Ц.Сэдванчиг гишүүний худгийн асуудалд би хариулъя. Тэр асуудлыг өнгөрсөн жил манай яамнаас хөрөнгө гаргаж өгсөн байгаа. Гол нь орон нутгийн гүйцэтгэгч байгууллага нь өөрсдөө өрөмдөж чадаагүй. Мөнгө нь улсын төсөвт буцаагаад тушаагдсан. Ийм л юм байгаа. Түүнээс бид энэ асуудлыг мэдэж байгаа.

Ц.Сэдванчиг: -Танайх аль байгууллага вэ?

Д.Батмөнх: -Хүнс, хөдөө аж ахуйн яам. Та Жаргалант сумын худгийн та ярьж байна уу?

Ц.Сэдванчиг: -Би Цагаан-Уул, Арбулаг гээд хэд хэдэн сумдын.

Д.Батмөнх: -Таны нэг худгийн асуудал орон нутгийн компани нь өрөмдөж чадаагүй асуудал байгаа. Тэр нь Жаргалант сум дээр байгаа.

Ц.Сэдванчиг: -Тэр бол  бэлчээрийн худгийн асуудал байх л даа.

Н.Ганбямба: -Гидро геологич нар танай Усны Хэрэг эрхлэх газарт хэд байдаг юм бэ? Мэргэжлийн бус хүмүүс нэлээн байдаг гэсэн. Э.Мөнх-Очир гишүүн байсан бол нэлээн үндэслэлтэй зүйлийг хэлнэ.

Хоёрдугаарт, Оюутолгой дээр хийсэн шинжилгээ чинь гадны хайгуулын шинжилгээний танилцуулга орж ирж байсан. Манай талаас хийсэн хүмүүс нь гидро геологич нар хийгээгүй гэсэн мэдээлэл бидэнд ирсэн. Тэгээд хагас ажлыг нь сансраас далай байгаа юм шиг л яриад. Гүний усыг хөндөх юм бол хөрсний ус, гадаргын ус доошилдог зэрэг сөрөг үр дагаврын зүйл байна уу? Усны байгууллагууд хэлэх байх гэж бодож байна. Гүний ус чинь эргэн төлөгдөхгүй юм биш биз?  Тиймэрхүү юм бас дуулдсан шүү дээ. Тэгээд нэг их айхтар далай байгаад, Оюутолгойд хангалттай ус байгаа гээд байгаа юм. Манай Э.Мөнх-Очир гишүүн маш хангалттай судалгаанууд авсан байгаа. Ер тийм юм байхгүй гээд байгаа юм. Маш эргэлзээтэй юмнууд байна.

Энд сууж байгаа судлаач юмнуудаа гаргаж ирээсэй гэж бодож байтал заазуурдуулж байх шиг байна.

Ц.Банзрагч: -Энэ хүн худлаа шүү. Яамны түшмэл.

Н.Ганбямба: -Харин Хэрэг эрхлэх газарт чинь гидро геологийн мэргэжлийн судлаачид байдаг юмуу гэсэн эргэлзээ төрөөд байна. Малын эмч байдаг, эрх зүйч байдаг, өөр мэргэжлийн хүмүүс байдаг гэж манай ажлын хэсэг дээр ярьсан. Тэгэхээр одоо усны асуудал манай Монгол Улсын байгаль хамгааллын хамгийн гол цөм асуудал болчихоод байгаа юм. Өнөөдөр тэр дор гүний ус байгаа л гээд байдаг. Эргээд хэдэн зуун жил төлөгдөхгүй бол яах юм бэ? 

Хоёрдугаарт, гадаргын усны төвшин доошлох сөрөг үр дагавар гарвал үйлдвэр ашигласнаас илүү гайтай гэх мэтчилэнгээр болгоомжлол төрүүлэх зүйл их байгаа юм. Одоо сэтгэлийн хөөрлөөр л гараад явчихсан байгаа. Энэ эрдэмтдийн үгийг тэвчээртэй сонсох хэрэгтэй.

Г.Баярсайхан: -Байнгын хороон дээр дараа нь судлаачдыг цаг авч байгаад сонсъё.

Н.Ганбямба: -Баттөмөр билүү, гидро геологийн талаар явж байсан. Тэр дээр  мэргэжлийн хүн байна гэж бид их ач холбогдол өгсөн. Монгол Улсад Усны Хэрэг эрхлэх газар байхаас биш, усны нэгдсэн бодлогыг хариуцдаг газар одоогоор хаана байна, хэн нь ямар асуудлыг хариуцдаг вэ гэсэн олон асуулт дотроос харахад сум, суурин газруудыг Барилга, хот байгуулалтын газар хариуцдаг юм байна. Ер нь их олон газар байдаг юм байна шүү дээ. Тэгээд ус нь эзгүй, задгай яваад байна. Тийм учраас хуулиа шууд ороод ирэхгүй яасан юм бэ? Концепци гээд заавал бодлого, хөтөлбөр гэж байтал цаана чинь 420 гаруй бодлого, хөтөлбөр Их Хурал, Засгийн газраар баталсан байх юм. 420 гаруйгаас хэрэгжилтийг аваад үзвэл 99 хувь нь хэрэгжээгүй гэж гарсан байх жишээтэй. Ийм формальный юм оруулж ирж байхаар хөгжлийн цогц бодлого дотор концепци байгаа гээд хуулиа оруулаад ирвэл илүү зөв юм биш үү?

Одоо энэ харилцааг зохицуулахгүй бол бид нэг сайхан лоозон, тунхаг батлаад гаргаад байдаг. Амьдрал дээр проблемууд яг хэвээрээ. 140 хэдэн сум дотор чинь хатуулагтай устай сумын асуудал хөдөөгөөр явахад байж байна. Энэ нь танай Байгаль орчны яаманд хамаагүй байдаг юм байна. Төв, суурин газар нь өөр яам дээр байдаг юм байна гэх мэтчилэн эзэнгүй баахан холион бантан болчихсон юм л ойлгогдоод байгаа шүү дээ.

Ц.Бадрах: -Үнэхээр Усны газар 31 оронтой Засгийн газраас баталж өгсөн байдаг юм. Энэ дотор манай үйлчлэгчээ оруулаад тэр. 34 орчим хүн ажиллаж байна, 4 хэлтэстэй. Үүний 3 нь мэргэжлийн хэлтэс. Та сонин дээр гарсан мэдээллийг ярьж байх шиг байна. Малын эмч гээд сонин дээр гарсан байсан. Нэг хэлтэс нь Тамгын хэлтэс. Малын эмч ч бай, төрийн захиргааны удирдлагын эрх зүйч мэргэжилтэй юм.

Н.Ганбямба: -Танайд малын эмч байдаг юмуу? Малын эмчээр Усны Хэрэг эрхлэх газар яах юм бэ?

Ц.Бадрах: -Тэр нь өөрөө төрийн захиргаа, удирдлагын хэлтэст байдаг. Давхар мэргэжилтэй хүмүүс байна. Мэргэжлийн 4 хэлтэстэй. Би өөрөө мэргэжлийн хүн. Гидро геологичид манайд хангалттай олон бий. Оюутолгойн ус хангамж дээр Оюутолгой дээр Австралийнхан хийсэн үү, манайх өөрсдөө хийсэн үү гэж байна. Манай гидро геологиуд ч оролцсон, Австралиуд ч оролцсон байгаа. Тэдний хийсэн зохиогчийн тооцоог хайгуул, судалгааны явцыг манайх хянаад, тэдний хийсэн зохиогчийн тооцоог  бид тусдаа бие даасан шинжээч, докторуудаар шинжлүүлдэг юм. Таны ярьсан Баттөмөр доктор өөрөө 870 гэдэг дээр саналаа өгсөн байгаа. Өөр манай ганц шинжлэх ухааны доктор Жадамбаа, Доржсүрэн, Лхагва нар байгаа.

Н.Ганбямба: -31 хүнээс хэд нь гидрогеологич байна вэ?

Ц.Бадрах: -Гидро геологич 5 хүн байна. Манай усны салбарт 26 мэргэжил цогцоороо хэрэгтэй. Зөвхөн гидро геологийн гэхээр хайгуулын маш олон мэргэжил байна. Эдгээр хүмүүс бүгд судалгаа хийж байгаа шүү дээ. Гүний хоолойн ус хангалттай, 870-аар бол. Нийт усны мэргэжил 31-ээс 8-ыг хасахад бусад нь бүгдээрээ л усны мэргэжлийн хүмүүс байдаг юм.

Ц.Сэдванчиг: -Танай газар чинь улс орон даяар сүлжээтэй байгаа биз дээ? Аймаг дээр.

Ц.Бадрах: -Байхгүй. Хамгийн гол нь байхгүй учраас бид ийм байдалд орчихоод байгаа юм. 

Ц.Сэдванчиг: -Тэгээд аймагт байдаггүй юмуу?

Ц.Бадрах: -Байхгүй. Эдний функцыг  Байгаль орчин, аялал жуулчлалын яам давхар үүрч яваа шүү дээ. 

Ц.Сэдванчиг: -Босоо удирдлага ерөөсөө байхгүй юм байна. Тийм ээ?

Ц.Бадрах: -Сав газрын зөвлөл гээд хуулинд  орчихсон. Тэр нь болоогүй учраас бид дахиад Усны хуульд өөрчлөлт оруулах гээд байгаа юм. 

Б.Батбаяр: -Надад нэг асуулт байна. Энэ танилцуулга дээр “Ус” үндэсний хөтөлбөрийн хэрэгжилтийн байдал, цаашдын зорилт гээд сая тараасан материал дээр байна. Үүнийг тодруулъя гэсэн юм. Үүнийг олон улсын байгууллагуудын тусламжаар их ажил хийж байгаа гэж бичсэн байна. Тэгээд Чехийн Засгийн газрын буцалтгүй тусламжаар 1 сая доллараар 11 худаг гаргаж, Мандал-Овоотын усны эх үүсвэрийг сайжруулах төслийг хэрэгжүүллээ гэсэн байна. 11 худаг гаргахад 1 сая доллар зарцуулна гэдэг бол миний бодлоор нэг худгийг 100 сая төгрөгөөр гэхээр арай хэтэрхий юм шиг санагдаад байна. Энэ дээр тайлбар хийх үү?

Ер нь гадаадын байгууллагуудын төслийн хэрэгжилтийн үр дүнгийн талаар танайх хяналт шалгалт тавьдаг уу? Энэ дээр асуудал их яригддаг шүү дээ. Олон хүн ирээд тэр нь үр дүн байдаггүй, их цалин аваад, хэдэн хүн захирч байж байгаад л яваад өгдөг гэж яриад байдаг юм /төслийнхөн/.

Д.Доржсүрэн: -Чех Улсын буцалтгүй тусламжаар Мандалговь хотын ундны усны хайгуул судалгаа хийгээд, дээр нь ашиглалтын 11 худаг шугам хоолойтой нь хийж өгсөн мэдээллийг Үндэсний аюулгүй байдлын зөвлөлийн илтгэлд Барилга, хот байгуулалтын яамнаас оруулж ирсэн юм.

Б.Батбаяр: -Баярлалаа. Ер нь энэ дээр анхаараарай. 

Санал хэлэх гишүүд саналаа хэлье.

Х.Баделхан: - Ерөнхийдөө дэмжиж байна. Усны асуудал дэлхийн хэмжээнд тавигдаж байгаа том асуудал. Гэхдээ гишүүдийн хэлж байгаа бас зөв. Ер нь гаргах юм бол зөв юм гаргах хэрэгтэй. Энэ төсөл их хэмжээний хөрөнгө шаардсан, 2.8 триллион төгрөгийн хөрөнгө шаардсан тийм хөрөнгө юм байна. Тийм учраас төслөө нэлээн чанартай хиймээр байна. Тийм учраас гишүүдийн хэлж байгаа зүйлийг би дэмжиж байна. Нэгэнт гаргавал нэлээн чанартай, хэрэгжилт үр дүнтэй, хариуцах эзэнтэй, бодит юм гаргамаар байна гэж хэлмээр байна.

Хоёрдугаарт, хуралдаанд оролцож  байгаа хүмүүс бодлогоо нэгтгээд ирж байвал зүгээр байна. Энд ирээд өөр хоорондоо маргалдаад байвал тодорхой үр дүн гарахгүй шүү дээ. Энэ нь юунаас болж байна вэ гэвэл усны асуудал хариуцсан байгууллага олон газар тарсан, бутарсан. Тодорхой нэгдсэн удирдлага, зохион байгуулалт байхгүйгээс болоод тийм байна. Усны газар гэхэд толгойтой, хөл байхгүй, доороо ажил хэрэгжихгүй ийм л газар юм байна гэсэн ойлголттой байна. Тийм учраас миний санаа, бодол бол хуультай хамт өргөн барьж болохгүй юу? Ялангуяа  усны удирдлага, зохион байгуулалтыг нэгдсэн зохион байгуулалтад оруулаад, хариуцах эзэнтэй болгомоор байна. Тодорхой, тодорхой асуудлуудыг шийдэхээр оруулбал зүгээр байна. Ядаж улсын хэмжээний төвлөрсөн газруудыг төвлөрсөн усан хангамжаар хангахаар шийдсэн байвал том зорилтууд шийдэгдэнэ шүү дээ. Аймгийн төв, сумын төвүүд дээр ундны усны асуудал ямар ч баталгаа байхгүй. Юу ч ууж байгааг нь мэдэхгүй шүү дээ.

Өнөөдөр манай дэлхийн экологийн асуудал яаж өөрчлөгдөж байгаа билээ. Тийм учраас тодорхой, тодорхой зорилтуудыг шийдэхээр асуудал оруулаад, хуультай нь хамт шийдэж хэлэлцвэл яасан юм бэ гэсэн саналтай байна. Баярлалаа.

П.Алтангэрэл: -“Ус” үндэсний хөтөлбөрийг дэмжиж байна. Хуулийн эрх зүйн орчин дээр нь өөрчлөлт хийгээд оруулах нь ямар байдаг юм бол, тэрийг ярилцана биз. Хөтөлбөртэй холбоотой намын бүлгээр хэлэлцсэн, Байнгын хороогоор хэлэлцэж байна. Энд ярьсан гишүүдийн саналыг харгалзаж үзээд хөтөлбөрийг эргэж харж янзлах байх гэж бодож байна. Үүнийг эргэж хараад засах явцдаа хоёр, гурван саналыг түлхүү анхаарч үзээч ээ гэж хэлэх байна. 

Нэгдүгээрт, өчигдөр бүлгийн хуралдаан дээр ярьж байсан. Усыг эдийн засгийн эргэлтэнд оруулах чиглэлийг анхаараач ээ. Жишээлбэл, Сэлэнгэ, Онон билүү, 8 аймгийн нутгаар дамжиж өнгөрч байна гэж байна. Хэрлэн гол гэхэд Хэнтий, Дорнод аймгийн төвөөр дайраад өнгөрч байна. Тийм учраас энэ нь усан сангийн тээвэр хөгжүүлэх, усаа ашиглаж мөнгө олдог, эдийн засагтаа тус нэмэр болгодог баймаар байна шүү дээ. Энэ чиглэлийн ажлыг анхаарч, судалж үзэж, энэ хөтөлбөрт тусгавал ямар бол гэж бодож байна.

Хоёрдугаарт, өчигдөр би бас ярьж байсан. Байгалийн хур тунадсын усыг багасгах, борооны усыг ашиглах тал дээр нэлээн томоохон бодлого болгохгүй бол цас их орж байна, үер бууж байна гээд ад үзээд байдаг. Үүнийгээ хуримтлуулаад эргүүлээд ашигладаг чиглэлийн ажлыг хийвэл их ашигтай. Өөрөөр хэлбэл, том гол, мөрний урсацын дагуу усан сан байгуулаад илүүдэл усыг нь хуримтлуулж аваад буцаагаад гол, мөрний усыг тэтгэдэг ч юмуу. Хэрлэн говь, Орхон говь гэсэн Байгаль төсөл явж байгаа. Тэр дээр гол, мөрнийхөө усны төвшинг нэмэгдүүлж байж л тэр төслийг хэрэгжүүлэхээс биш, одоогийн байгаа нөхцөлд хэрэгжүүлэх боломж байхгүй шүү дээ. Тийм учраас урсацын дагуу сан байгуулах. Их орсон цасыг газар нутгийнх нь хэмжээнд судалгаа хийгээд, хавар малчдад болон хөдөө аж ахуйд гол гачигддаг зүйл бол ус шүү дээ. Сум бүрт “энэ газарт л цас их тогтдог доо” гэсэн газартаа ард иргэд нь бараг судлаад мэдчихсэн л байгаа. Тэр дээр дахин судалгаа явуулаад хаваржилт, ус хүндрэлтэй байдаг цагт нь тэр цас, борооны усыг хөв, суурин байгуулаад ашиглачихдаг, хөдөө аж ахуйдаа хэрэглэдэг чиглэл рүү энэ хөтөлбөрийн гол үзэл санааг хандуулаач ээ. Жишээлбэл, Сингапур Улс гэхэд өөрөө цэвэр усны нөөц байхгүй, Малайзаас цэвэр усаа авдаг байсан нь бас проблемтай байсан учраас цас, борооны ус, байгалийн усыг ашиглаж цэвэр усныхаа асуудлыг шийдчихсэн улс орон хүртэл байдаг юм байна. Эдгээрийг хүртэл судалж үзээд, байшин, барилгын дээвэр дээр тогтдог усыг авч хуримтлуулдаг зэрэг байгалийн усыг ашиглах чиглэлийн зүйлийг бодлого руугаа хандуулж өгөөч ээ.

Гуравдугаарт, энэ хөтөлбөрт бас анхаарах зүйл бол уул уурхай, ашигт малтмалын ордууд дээр усны байцаагч, усны мэргэжлийн хүнийг ажиллуулах шаардлагатай байна. Бид газар дээр нь мэргэжлийн хүн байгаад усаа технологийн дагуу ашиглаж байна уу, үгүй юу, хууль, дүрэм, журамд нийцэж байна уу гэдгийг хянадаг хүн байхгүй бол уул уурхайгаас сүйтгэх юм бол усны гүний ус, гадаргын устай л холбоотой их яригдаад байгаа шүү дээ. Үүнээс болж гол, мөрний урсац татарч байна, булаг, шанд байхгүй болж байна. Эдгээрийг хянаад дотроо бодлого болгоод хийчихвэл бид ус дээрээ анхаарал тавиад, үүнийгээ хянаад зүй, зохистой байлгаад байх боломжтой юм. Тэгэхгүй бол ашиглаж байгаа уул уурхай нь өөрийнхөө талаар төчнөөн шоо метр ус хэрэглэдэг зэрэг тайланг гаргаж өгдөг. Тэгж өөрсдийнх нь гаргасан тайлангийн дагуу бид яваад байгаа учраас цаана нь усны бодлого баригдаж чадаж байна уу, үгүй юу гэдгийг бид өөрсдөө хянаж чаддаг байх ёстой шүү дээ.

Дөрөвдүгээрт, булаг шандын эхийг хамгаалах талаар энэ хөтөлбөрт орсон байсан. Үүнийг нэг стандарт руу оруулмаар байна. Жишээлбэл, Дорнод аймгийн бүх булаг, шандыг нүдээрээ үзэж, нэг бүрчлэн тоолж, үзэж, ихэнх булаг, шандыг нь би хөдөлгөөн өрнүүлж, хашсан хүн. Булаг, шандыг хашихад хэдэн метрт хаших ёстой юм, булаг, шандын эх дээр хашихад ямар мод тарих ёстой юм гэдэг талаар зааварчилга гаргаж, хүргүүлэх нь зүйтэй юм билээ. Тийм юм байдаг гэж би сонссон. Үүнийгээ нийтэд сурталчилж ойлгуулах. Олон улсын байгууллагууд, сайн дурын хүмүүс аймаг, орон нутагт ч гэсэн өөрсдөө булаг, шандыг хаших сонирхолтой байдаг юм. Технологийн дагуу хашихгүй, эргэн тойронд нь жаахан юм хийчихээд яваад байдаг. 

Булаг, шандыг байхгүй болгож байгаа гол юм бол хашихгүй байгаагаас шалтгаалж байгаа шүү дээ. Жишээлбэл, Дорнод аймгийн Баяннуур суманд гурван булаг, шандыг байхгүй болгосон зүйл бол адуу бэлтгэж байгаа бэлтгэлийн компани 200, 300 адуу цуглуулаад булгийн эхэнд хоёр сар хашаад л гурван булгийг байхгүй болгосон байгаа юм. Тийм учраас үүнийгээ тусгай стандарт тогтоогоод, олон нийтэд сурталчлаад, булгийг ингэж хаших ёстой юм шүү гэдгийг хэлэх. Тэгээд ил, задгай байгаа булгийн эхийг хамгаалах арга хэмжээг үндэсний хөтөлбөр дотор оруулж, тусгай бодлого болгож, хөрөнгө мөнгө тусгах. Ингэж энэ хөтөлбөрийн агуулгыг энэ рүү хандуулж өгөөч ээ гэсэн дөрвөн саналыг хөтөлбөрөө сайжруулах явцдаа тодорхой анхаарал хандуулаач ээ гэсэн саналтай байна.

Д.Энхбат: -Миний бодлоор энэ бол хөтөлбөр биш байна. Энэ бол яамнаас хийх ажлын жагсаалт. Ийм л баримт байна. Тэрний санаанууд байна. Би яагаад ингэж хэлж байна вэ гэвэл ямар нэгэн баримт  бол нэгдүгээрт, шийдэх ёстой асуудлуудын жагсаалт байх ёстой. Үнэхээр түрүүн хэлдгээр ус Монголд хэр зэрэг дутаж байгаа, хэр зэрэг бохирдож байгаа вэ гэсэн гол, гол стратегийн проблемууд байна.

Хоёрдугаарт, гол гарах үр дүн. Намайг лекц уншиж байна гэж битгий хэлээрэй. Би үндэсний хөгжлийн чиглэлээр нэлээн ажиллаж байсан учраас. Та нар гаралтаа ер бичээгүй, оролтоо бичсэн байна. Ямар бүтээгдэхүүн гарах гээд байгаа нь байхгүй байна. Өөрөөр хэлбэл, би юу хэлэх гэсэн бэ гэвэл зорилтуудаа та бүхэн дахиад стратегийн зорилтынхоо дотор хуваах ёстой шүү дээ. Хүн амын төвшинд ямар зорилтууд хэрэгжих юм, хотын нөхцөлд, гэр хороололд, хөдөөгийн худгийн төвшинд, хөдөө аж ахуйн төвшинд ямар зорилтууд шийдэх юм. Ямар бүтээгдэхүүн нийлүүлэн гээд байгаа талаар.

Уул уурхай гэж олон хүн ярилаа. Дээр нь байгаль, экологийн тэнцвэртэй байдлыг хангахын тулд бороо, цасны ус гээд энэ зорилтууд чинь байхгүй. Өөрөөр хэлбэл, хөтөлбөрийн чинь гаралтын хэсэг ер харагдахгүй байна шүү дээ. Зөвхөн тэрийг хэрэгжүүлэхийн тулд ийм ажлууд хийнэ гэвэл ийм жагсаалт байж болж байна. Гэтэл энэ чинь хөтөлбөр биш, яамны өдөр тутмын хийдэг ажлын жагсаалт л байна шүү дээ.

Гуравдугаарт, үүнээс чинь яам алийг нь хийх, иргэд, орон нутаг яаж оролцох, компаниуд яаж оролцох юм бэ? Эдийн засгийн институтууд яаж оролцох юм бэ гэсэн методологи нь байхгүй. Ингээд дүгнээд үзэхээр хэрвээ Монгол Улсын Засгийн газрыг бид гуанз гэж үзвэл Байгаль орчны яаманд хоол идэж байна гэж бодъё. Хуушуур захиалсан чинь хачин юм ширээн дээр тавичихаж байна. Энэ чинь хуушуур мөн ч юмуу, биш ч юмуу гэхээр. Бид өнөөдөр Монголын жижигхэн гуравхан хүнтэй буузны цехийг очоод Мэргэжлийн хяналтын газрынхан толгойг нь авдаг байж, яам нь Монгол Улсын усны стратегийн хамгийн том асуудлыг ийм жанхуу болгоод оруулаад ирж байхад Их Хурал хүлээж авч ер болохгүй.

Миний бодлоор бол өнөөдөр Монгол Улсын номер нэг проблем бол магадгүй  “ус” шүү. Бид уул уурхай руу явж байна. Би Их Хурлын Байнгын хорооны гишүүдэд хэлнэ. Үнэхээр ус дээр үндэсний хөтөлбөрөө боловсруулъя. Энэ үндэсний хөтөлбөр сайн байна гэдэг бол төрийн ажил сайн байна гэсэн үг, яам сайн байна гэсэн үг. Хэрвээ үүнийг хийж чадахгүй бол гоё байшинтай л яам. Тийм учраас Их Хурал гүйцэтгэх засаглал, хууль тогтоох засаглалын ялгааны төвшингөөр нэг зүйлийг хэлмээр байна. Усны үндэсний хөтөлбөрийг яам оруулж ирээч ээ. Та нарын өдөр тутмын ажлын хийх жагсаалт биш, үндэсний хөтөлбөр. Гарах бүтээгдэхүүн, зорилтууд, хэрэгжүүлэх арга хэмжээ, нөөц. Тэгээд энэ дээр бид улс төрийн шийдэл хийе. Гэр хорооллын төвшинд ийм зорилтуудыг хэрэгжүүлье, уул уурхайн төвшинд ийм зорилтууд, экологийн төвшинд ийм юм хийе гэсэн. Түүнээс биш, яамны ажлын жагсаалт биш. Би үүнийг яаманд нь буцаах хүсэлтэй байна. Яагаад гэвэл ийм хөтөлбөртэй 10 жил Монгол Улс явбал дампуурна. Хэрвээ үүнийг хөтөлбөр гэж хэлж байвал. Бид усан дээр маш нарийн комплекс хөтөлбөр хэрэгтэй. Тэрийг яам хийгээч ээ гэж хүсэж байна. Тэрийг нь яамныхан та нар битгий гурилдаач гэдгийг хэлэх бодолтой байна.

Г.Баярсайхан: -Баярлалаа. Үнэхээр дэлхийн олон улс, гүрнүүдэд усны асуудал хурцаар тавигдаж байна. Манайх усны гачаалалд хамгийн их орсон орон гэдэг нь тодорхой байгаа. Цаашид улс оршин тогтнох уу, үгүй юу гэдэг асуудлыг би устай холбож яримаар байна. Уснаасаа бид гадаад улс гүрнүүдээс хараат байвал улсын тусгаар тогтнол, үндэсний аюулгүй байдалд нөлөөлнө гэж би харж байна. Тийм учраас бид усны бодлогод маш их ач холбогдол өгч, ул суурьтай “Ус” хөтөлбөрөө гаргах хэрэгтэй байна.

Өнөөдөр уул уурхайн баялагтай тулгуурласан хөгжлийн бодлого гаргаад байна. Ус нь нэгэнт хэмжээ, хязгаартай байгаа учраас усныхаа нөөцөд тулгуурласан хөгжлийн бодлогыг гаргах хэрэгтэй байгаа юм. Маш том, том үйлдвэрүүдийн төслүүдийг гаргаад ирчихсэн байна. Хаанаас ч хамаагүй шинэ орд хайж олоод, ховх сороод уул уурхайн үйлдвэрүүд ажиллуулах ийм цөлмөсөн бодлого яваад байх шиг байна. Эсрэгээр нь бид усныхаа нөөцөд тулгуурласан уул уурхайн бодлого явуулах хэрэгтэй юм шиг санагдаж байна.

Улаанбаатар хотын хүн амыг усаар хангах асуудал яригдсан байна. Ерөөсөө л шугам татна, тоолуур тавина гэдэг бол бид хуучин сэтгэлгээнээсээ салаагүй байна. Социализмын үеийн орон сууц барина, хороолол барина, усан шугамд холбоно гэсэнтэй адилхан явж байна. Орчин үеийн саарал ус ашиглах, дэлхийн хамгийн орчин үеийн ололт нь юу байна вэ гэдэг тал дээр орон сууцны шинэ хорооллыг хангах тал дээр тодорхой, бодитой заасан зүйл байхгүй байна гэж би хувьдаа харж байна. Мэдээж, юм олон талаасаа мэтгэлцэж, хэлэлцэж байж тэр нь төгс, төгөлдөр болно гэж би хувьдаа харж байгаа. Би “Ус” хөтөлбөрийг дэмжиж байна. Гэхдээ үүнийг бүр сайжруулах шаардлагатай байна. Тийм учраас үүнийг буцаагаад сайжруулаад, олон гишүүд маш зөв, зүйтэй санал хэлж байна.

Ц.Сэдванчиг: -Хөтөлбөр гэдэг нэрээр ажлын жагсаалт УИХ-д оруулаад ирж байна. Бид ийм ажил хийнэ гээд оруулаад ирж байгааг нь бид эсэргүүцээд байж болдоггүй, дэмжээд баталсан болоод явуулдаг. Тэгээд ажил дээрээ ажил болдоггүй ийм л ажлын арга барил гэх үү, туршлага л манайд тогтчихсон байгаа юм. Тэрний нэг нь “Ус” хөтөлбөр гэж ерөнхийд нь дүгнэж хэлмээр байна. Энэ “Ус” хөтөлбөр хэрэгтэй юу гэвэл хэрэгтэй. Үнэхээр усны асуудал чухал. Гол нь энэ хөтөлбөр батлагдсанаар юу шийдэгдэх юм бол, ямар асуудал шийдэгдэх юм бол гэж би хараад байгаа юм. Ядаж энэ нь хууль болоод гарчихвал хууль биелүүл гээд шаардаад баймаар байгаа юм. Энэ хөтөлбөрийг чинь шаардаад байх нь хэцүү юм билээ. Үүнийг тоодог хүн байдаггүй юм билээ. Яг хэрэгжүүлэх шатандаа тийм хөтөлбөр батлагдсан гэдгийг ер мэддэггүй юм билээ. Тийм учраас наад зах нь Усны хуультай хамт өргөн бариад ороод ирээч гэсэн саналыг зарим гишүүд тавьж байна. Үүнийг хамтад нь өргөн барьж болдоггүй юмуу? Ядаж усыг хариуцсан эзэнтэй болмоор байна. Улсын хэмжээнд усны бодлогыг зангиддаг, мэддэг. 

Ундны усны асуудал гээд байна. Өнөөдөр Монголчууд дотрын өвчнөөр их нас барж байгаа. Элэг, ходоод гэдэг нь гол төлөв устай холбоотой байдаг юм билээ. Би гадны хүнтэй ярьж, зөвлөж байсан. Одоо Хөвсгөл аймаг бол усны нөөц, ундрага сайтай газар. Гэтэл хэд хэдэн газарт ундны асуудалтай. Тэр усаар мах чанахаар час улаан болчихож байгаа юм. Та нар тэгээд бод доо. Тэр усаар чанасан цайг уухаар гэдэс дүүрээд, хоолны идэвх байхгүй болоод үндсэндээ хордлогод орж байгаа юм. Тийм усаар олон жил амьдарч байгаа хүмүүс яаж эрүүл байх юм бэ, яаж элэгний өвчин тусахгүй байх вэ? Тэгээд залуугаараа нас бараад байдаг. Ядаж энэ асуудлыг шийдмээр байна шүү дээ. Усны том хөтөлбөр ярьж байгаа бол. Үүнийг яаж шийдэх юм бэ? Хөдөө, орон нутагт хавар цас хайлуулаад, үндсэндээ шороотой ус л ууж байгаа шүү дээ. Цасны ус нил шороо. Тийм ус ууж, тийм усаар хоол хийж идэж байгаа хүмүүс яаж эрүүл байх юм бэ? 

Эхний ээлжинд усны асуудлыг хариуцсан эзэнтэй болгомоор байна. Усны тухай хуулинд яаралтай өөрчлөлт оруулмаар байна.

Уул уурхайн усан хангамжийн асуудал байна. Уул уурхайн үйлдвэрийн ус гэж яриад байгаа. Үүнийг бас нэгдсэн журмаар зохицуулсан зүйл байхгүй байна. Нэг уурхай олборлолт явуулж байна гээд жижиг гол, горхийг тасалж, ширгээгээд, эсвэл голын ундрага, усны урсгалыг нь өөрчлөөд, хог шороо, нүхээр дүүргээд л хаяж байна. Усны бодлого чинь ингээд л яваад байх юм уу?

Нэгэнт ийм хөтөлбөр батлагдаж байгаа бол ядаж ганц, хоёр асуудал шийдмээр байна. Тийм шийдвэрийг УИХ гаргамаар байна. Тэгэхгүйгээр хөтөлбөр гэдэг нэрээр баталбал үүний цаана бодитой үр дүн гарна гэдэгт эргэлзэж байна. Энэ хөтөлбөрийг хэрэгжүүлэхэд 3.3 триллион төгрөг хэрэгтэй гэж байна. Тэр эх үүсвэр нь хаана ч байгаа юм. Хөтөлбөрийн хэрэгжилт шаардахаар санхүүжилт нь шийдэгдээгүй гэсэн тайлбарыг хэлдэг юм билээ. Ийм л юм болчих болов уу гэж эмзэглэж байна. Тэрнээс үүнийг болохгүй, бүтэхгүй гэж яриад байх нь утгагүй санагдаж байна.Энэ дотор жагсаасан зүйлийг ажил болгож байвал үнэхээр сайн хэрэг.

Өнөөг хүртэл энэ байдлаас харахад усны асуудлыг та нар шийдэхгүй юм билээ. Яагаад гэвэл нэгдсэн зохицуулалт, бодлого байхгүй. Ганц жишээ хэлэхэд Туул голыг бид ямар байдалтай байлгаж байна, Туул голын усыг ямар байдалтай ашиглаж байна. Үүнийг хариуцдаг байгууллага нь аль байгууллага юм бэ? Байгаль орчны яам уу, Зам тээвэр, барилга, хот байгуулалтын яам уу, эсвэл мэргэжлийн яам нь уу? Тэгээд асуудал тавихаар бие бие рүүгээ зайлуулаад өөрсдөө хариуцлагаас мултрах гээд байдаг. Ийм байдлаар үүнийг баталмааргүй санагдаж байна. Наад зах нь Усны тухай хуультай, дагалдах хуультай нь өргөн бариад явбал ядаж тэр хуулийг хэрэгжүүл гээд шаардаад явах нь нэг байшинтай үлдэх болов уу гэж бодож байна.

Б.Батбаяр: -Гишүүд саналаа хэлж дууслаа. Санал хураая. Саяын үг хэлсэн гишүүдээс хэд хэдэн санал гарлаа. Д.Энхбат, Г.Баярсайхан гишүүд “Ус” хөтөлбөрийг сайжруулах үүрэг өгч, хөтөлбөрийг санаачлагчид нь буцааж, дахин хэлэлцэх саналтай байна. Ц.Сэдванчиг, Х.Баделхан гишүүд бас саналаа хэлээд гарсан. Мөн П.Алтангэрэл гишүүн Усны тухай хуультай хамт боловсруулж УИХ-аар хэлэлцүүлэх нь зүйтэй гэсэн саналтай байгаа юм байна.

Санал хураая. Эдийн засгийн байнгын хорооны хуралдаанд 7 гишүүн байгаа. Тэр гишүүдийн 6 нь дэмжиж байна гэсэн, Х.Баделхан гишүүн Усны тухай хуультай нь хамт боловсруулж, УИХ-аар хэлэлцүүлэх нь зүйтэй гэсэн саналтай байгааг хэлсэн. П.Алтангэрэл гишүүн дэмжиж байгаа юм байна. Нийт 6 гишүүн дэмжиж байгаа, 1 гишүүн Усны тухай хуультайгаа хамт боловсруулж хэлэлцүүлэх нь зүйтэй гэсэн. 

УИХ-ын чуулганы хуралдаанд оруулж хэлэлцүүлэх нь зүйтэй гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

УИХ-ын чуулганы хуралдаанаар хэлэлцье гэсэн саналыг гишүүд дэмжлээ.

Байнгын хорооны дүгнэлтийг П.Алтангэрэл гишүүн танилцуулна. Та бүхэнд баярлалаа.

Хуралдаан 13 цагт өндөрлөв.

Соронзон хальснаас буулгасан
ХУРАЛДААНЫ ТЭМДЭГЛЭЛ ХӨТЛӨГЧ

